
Atu/

Ngare Nyi Devid Ma Kul
1 Ngare nyi Devid ma sahb kˈkul, jol afi bo

konng-e egbvgbv ebbik ebbik, á joom tiki bel
elfuubu.

2Alokeltum ebe kehm-e tongo re, <<Nong wahr
seb mongunga nnenkal, no bahke jo loko ntul,
fere jo kpur-e. Á bahke ma noongo go egea nkpe,
eji nso ntul ewahre bahke bele elfuubu.>>

3 Owo bo kehm yannge seb nnobo noba
mmonse nkal go Isreel kpee, kehm song nyehn
Abisagi, nne ejahbe Sunam, kehm-e koko ba ka
ntul.

4Mmonse nkal jolo nne ano; á jo kpuru ntul, jo
lok-e, wo ntul tikem noongo a ne.

Adonija Sebe Re Á Ko Eti Etul
5 Ngare nyia, Adonija, ye ji bo jo lung nnyehn

re Hagiti, kehm mehle elne wahre, kehm bungu
re, <<M bahke jolo ntul.>> Ano wo á kehm toobo
amvtv akuungu a anyꞌnya, a ane atahl abal ane
awubu ba bahke jo gbo-e mbang.

6 <<Jol nde we-e ka nyˈnyam, fere bahb-e re,
<<Jenji wahnge a kpꞌlimi eljini nia?>> Adonija jolo
nne ano, ye wo bo jele kunu Absalom.>>

7Adonija kpa njahm a Joab ji mmona Jeruya, a
Abiata ji nlimajom, bo kun-e abo go njahm

8 Wo Jadok ji nlimajom, Benaya mmona Je-
hoiada, Natan ji nnyehnamahr, Simeyi a Reyi, a

akahme kahme ane ba jo baabe Devid taamem
semme elbo a ntoobo nyi Adonija.

9 Adonija kehm koko ejoro, adahmagbudu a
ajoko joko abon efong song lim ajom go Eltal ni
Joheleti kohlo En Rogel. Á tiingi abonanyehn
kpee, ba li abon ntul, a aneblum ba Juda kpee ba
kpo lim eltum etahk ntul,

10 wo á tiingem Natan ji nnyehnamahr, afi
Benaya, afi akahme kahme ane ba jo baabe ntul,
afi Solomon ji mmonannyehn.

11 Owo Natan kehm bahbe Batiseba ji nnyehn
Solomon re, <<Á ka wuk re Adonija, ji mmona
Hagiti, ebjol ntul, jol nsoo ntula Devid kahnema?

12Anv nong me n tub-a elle, ana á bahke tahre
elkpin ena, a ni Solomon mmon ewa.

13 Song go ekpˈkpa goji Ntula Devid, song tong-
e re, <<Nsoo ntul, á tirem tong me nlokeltum ewa
re, <<Etingitingi Solomon mmon ewa wo bahke
jolo ntul toon-ma?, ye wo bahke jehke go egame
eti etula? ˈNꞌnan wahnge Adonija ma fere jol
ntul?>>

14 Ana a kpi mbungu mbungu a ntul, m bahke
bake ba kpir-a o, ba tong ntul re, ji a kpꞌbungu
lohko li ano.>>

15 Ano wo Betiseba mehle song nyehn ntul no
ma sahb kˈkul go ege ekpꞌkpa, eji Abisagi nnea
Sunem jo kpur-e.

16 Betiseba kehm gongo noongo go ndi, go
esamahr ntul.
Ntul kehm-e bahbe re, <<Jenji á kpꞌsebe?>>
17 Á kehm faange ntul re, <<Ntul ewame, wo-

fono antahng wo tiri tong-m me nlokeltum ewa
go mbing nyi Jehova Esowo eba re, <<Solomon

mmon ewa wo bahke jolo ntul toon-m, ye wo
bahke jehke go egame eti etul.>>

18Wo anv, Adonija wo ma jol ntul, nga wo ntul
ewame, wo ka kahn bade.

19Adonija eblim ajom, ko ajoko joko abon efong
gbalee, a adahmagbudu, ejoro, fere tiingi abon
ntul, Abiata ji nlimajom a Joab ji ntubesia nsoja,
wo Solomon nlokeltum ewa, á we-e tiingem.

20 Nsoo ntul ewame, amahr nya anebe Isreel
kpee kpi wo seenge, re bo kahn go ega nne no
bahke jehke go eti etul ji nso ntul toon-e.

21 A tohko lim ano, ana bo kpꞌkpake babnso
ewahne kak elahm a babnde ebo, me a Solomon
mmon ewame, bo bahk-r jabbe ana abi ane.>>

22 Ana á kpi mbungu mbungu a ntul, nyehn
Natan ji nnyehnamahr ma ba lohng.

23 Bo kehm tongo ntul re, <<Natan ji nnye-
hamahr li a.>> Á kehm tahme go esamahr ntul,
kehm song gong esamahr ebe go ndi.

24Natan kehm bungu tong ntul re, <<Nsoo ntul
ewame, wobbung re, Adonija wo bahke jolo ntul
no bahke jehke toon-aa? ye wo bahke jehke go
ega eti etula?

25 Lela yeblohng song lim ajom, ko ajoko joko
abon efong gbalee, efong, a ejoro. Yebtiingi
abon ntul, fere tiingi atubesi asoja, a Abiata ji
nlimanjom. Anv, bo baa go kpꞌlehke fere wꞌwo a
ne, fere kpꞌbungu re, <<Nong elkpin ena lab, ntula
Adonija!>>

26Wome, nlokeltum ewa, a Jadok nlimanjom, a
Benaya mmon no Jehoida, go Solomon nlokeltum
ewa, á wahr tiingem.

27 Ejum ji a ji nso ntul ewame ma lim, á sebem
re wahr alokeltum eba kahn nne no bahke jehke
go eti etul ji nso ntul ewahre toon-ea?>>

Devid bobo Solomon Etul
28 Owo ntula Devid kehm bungu re, <<Lung

Betiseba kam.>>Ejum ji nso ntul ewame ma lim
ji a, á sebem re Ano wo á lohngo ba yiimi go
esamahr ntul.

29 Owo ntul kehm koko nwongo re, <<Go etin-
gitingi ana Jehova li go elkpin, ye ji ma-m tahre
go ajoobo atongtong anyehng anyehng,

30 m bahke lohko lim lela go etingitingi ji n
ko nwongo tong-a go esamahr bi Jehova Esowo
bi Isreel. Solomon mmon ewa bahke jehke etul
toon-m, á bahke jehke go egame eti etul, go egama
enyo.>> Owo Betiseba kehm gongo esamahr ebe
go ndi, fere noongo tanne go esamahr ntul, kehm
bungu re, <<Nong nsoo ewame, ntula Devid bel
nlabe elkpin!>>

31 Owo Betiseba kehm gongo esamahr ebe go
ndi, fere noongo tanne go esamahr ntul, kehm
bungu re, <<Nong nsoo ewame, ntula Devid bel
nlabe elkpin!>>

32 Ntula Devid kehm bungu re, <<Lung Jadok
ji nlimanjom, Natan ji nnyehnamahr, a Benaya
mmona Jehoida kam.>> Eji bo ba no go esamahr
bi ntul,

33 á kehm tongo bo re, "Roden nlokeltuma
ntul wahn song, fere rod Solomon mmon ewame
kunu go egame enyꞌnya ji kahbe akpade, song a
ne go Gihon.

34 Nong Jadok ji nlimajom abola Natan ji
nnyehnamahr, bo wohng-e akehng go edi jio,
bob-r etul bi Isreel. Wor ntang, fere rabe re,
<<Ntula Solomon, elkpin ena laboo!>>

35Owo ḿ bahke tahme a ne, á song ji go egame
eti etul, jo fili edi go egame enyo. M me-e yehke
re á jol nfiladi go Isreel a Juda.>

36Benayammona Jehoida kehm faange ntul re,
<<Nong jol ano! Nong Jehova, Esowo bi nso ntul
ewame bung yiimi tˈtahne.

37 Ana Jehova jolo a nsoo ntul ewame, nong á
tob jol a Solomon, lim etul ebe gbal sehnge eti etul
ji nso ntula David!

38 Ano wo Jadok ji nlimajom, Natan
nnyehnamahr, go Benaya mmona Jehoida, anebe
Kereti a anebe Peleti, bo mehle tahm, song rod
Solomon kunu go enyꞌnya ji ntula Devid ji kahbe
akpade, fere tv-e ko-e song rehng go Gihon.

39 Jadok ji nlimajom kehm rodo ntang nyi
akehng wob atahng go mmobkpatahk no li saang
ba kak Solomon akehng go esi. Owo bo kehm
woro ntang, fvfo ane kpee kehm rabe re, <<Ntula
Solomon, elkpin ena laboo!>>

40 Ane kpee kehm mehle tahm jo toon-e, jo
wor agbehle, jo bel eyebatahng gbalee, ndi jo
gbꞌgbehke go ewahl ji jo lim.

41 Adonija, a ajenne kpee nya jolo a ne wuku
ewahl eji bo yahke li elkak ebo mal. Ana bo
kpꞌwuku atang nya bo kpꞌworo, Joab kehm bahbe
re, <<Elkohn ewahl ajii li go atahng ejahbeme?>>

42 Jol ana á kpi mbungu mbungu, Jonatan
mmona Abiata ji nlimajom ebba lohng. Adonija

kehm bungu re, <<Ba yel. Nnooba nne ana wo
tiki kpi nnoobo etib.>>

43 Jonatan kehm faange re, <<Eꞌeeo! nsoo ntul
ewahre Devid ebbob Solomon ntul.

44 Ntul me-e tum a Jadok ji nlimajom, Natan
nnyehnamahr, Benaya mmon no Jehoida, anebe
Kereti, anebe Peleti, fvfo bo me-e rod kunu go
enyꞌnya ji ntul ji kahbe akpade,

45 fvfo Jadok ji nlimajomaNatan nnyehnamahr
me-e bob etul go Gihon. Go wo bo lohngo no
ba, ba yel go nfam, a ewahl ewahl ana bo ba no.
Ewok ji o ji á kpꞌwuku.

46 Go nsol kpee, Solomon ebji go nji etul enye
ana ntul.

47 Fvfo, ane ba kpo lim eltum a ntul, ebba kak
nsoo ntula Devid nnyo re, <<Nong Esowo eba lim
mbing nyi Solomon ga gbal sehnge nyꞌnya, nji etul
enye bel ellub sehnge nyꞌnya!> Ntul gbo kohk esi
eje go edilnong kak Esowo,

48 fere bung re, <Eltehke jol ka Jehova Esowo bi
Isreel, ye ji ma wahng re me nyehn nne no bahke
jehke toon-m go eti etul lela.> >>

49 Eji bo wuku jia, ajenne kpee nya ba goji
Adonija mehle a elfahle, fere be raade no nne
tahm mbang enye.

50 Wo Adonija go elfahle ni á jo fahl Solomon,
mehle tahm song tub ejahm go atang nya jolo go
egudu njom.

51 Bo kehm tongo Solomon re, <<Adonija
kpꞌfahle ntula Solomon, yebsong tub ejahm go
atang nya egudu njom. Á bungu re, <<Nong
ntula Solomon tir tong-m lela re, á nehm wul me
nlokeltum ewe.>>>

52 Solomon kehm faange re, <<Á lꞌtib elne ana
nne no bo bahk-e ma bum etingitingi, jol ellv esi
ene anehng anehng nehm gbo go ndi; wo lꞌjol re
abꞌbi bahke jolo go ege atahng, á bahke kpoko.>>

53Owo Ntula Solomon kehm tumu ane, bo song
radd-e go egudu njom ba a ne. Owo Adonija
kehm bake, ba gbo kohk esi go ndi kpunu Ntula
Solomon, owo Solomon kehm bungu tong-e re,
<<Song ega etahk.>>

2
Esꞌkohro Elle Ni Devid tubu Solomon

1 Eji ngare ba rehng nyi Devid yahke ba
elkpoko, á tubu Solomon mmon ewe elle.

2 Á kehm bungu re, <<N yahke ba eltahme
mbang nyi anebe njini kpee bahke jeke. Yiimi
tꞌtahne, tib elna re wo nnenlum wo,

3wo fere jo toono ji Jehova Esowo eba kpꞌsebe
re wo toono. Jo jen go ege abang, wo jo bum ntibi
a nkahn enye, atahm a nsol nyi á kpꞌsebe re wo
lim, ana nya bo nyono go atahm nya Mosis, eji
lꞌnob a na go ejum ajehng ajehng ji á kpꞌlimi, a
edi ajehng ajehng ji a kpꞌjeke,

4 eji Jehova lꞌbum enyam abehng abehng bi
a nyame tong-m: <Lꞌjol re etˈtohngo eja bahke
kunu elbo ekpu ana bo kpꞌbumu nkpin ebo, fere
jol go etingitingi go egame esamahr a ntim a ntim
ebo, a ntira ntir ebo, a nehm tiki rin elbele nne no
bahke kuumu etul bi Isreel.>

5Anv, wofono antahng kpꞌkahne ji Joabmmona
Jeruya lim-m no- ji á limi atubesi nsoja na abal ba
Isreel, Abner mmona Ner, a Amasa mmona Jeda.

Á wulu bo, wohng alung ngare elkoono, ano are
ngare ebta nyi, alung me-e taame go egbaange
ji li-e go ebun tete rehng go akpaketa enye go
akpade.

6 Jabb-e nobnob ana elkahne ena li no, fvfo ka
taame á kul, yel go ndi elahm soom.

7 "Lub tib abone Bajilayi ji Giled nnoobo eljini,
nong bo woomo go ellong ane ba bahke jo li go
ega ekpukuru. Bo tob-m sehng ngare nyi n jo be
Absalom mmonane.

8<<Fvfo buumu re, Semeyimmona Gera li a na,
nnea Benjamin no lohng go ejahbe ji bo kpo lung
re Bahurim, ye ji biri akuk tv-m efung bi n je go
Mahanayim. Ngare nyi á ba ba kpir-m go aya ma
Jodan, n tiri tong-e go mbing nyi Jehova re: <N
wa nehm tiki wul go ekahngkahng.>

9Wo anv, ke-e ko ana nne no ki lim ebi. Wo nne
no kpi elkahnewo; a bahke kahne ji a bahk-e limi.
Toobo ana a bahk-e wulu, ka taame á kul.>>

10Owo Devid kehm kpoko bo song kpa-e kak go
ejahbe ji Devid.

11 Á fili Isreel nnya atahl abal, nnya esehma á
jolo go Hebron jo fili edi, eltahl a nnya ewubu a
nya era á jolo go Jeusalem jo fili edi.

12Ano wo Solomon ji go eti etul ji nde Devi, wo
eti etul eje kehm tahne fere gbˈgbal.

Eti etul Ji Solomon yiimi tˈtahne
13Ano wo Adonija, mmona Hagiti kehm tahme

goji Betiseba nnyehna Solomon. Betiseba kehm-e
bahbe re, <<Á baa a ntir elkoono go ega atahnga?
>
Á kehm faange re, <<Ee, go elkoono.>>

14Owo á kehm kpe bung budu re, <<N kpi ejum
ji n kpꞌsebe re me m bung a na.>>
Á kehm-e faange re, <<A bahke ma bung.>>
15Á kehmbungu re, <<A kpꞌkahne re, Eti etul jia

jolo jꞌjame. Isreel kpee jo seengeme ana ntul a bo.
Wo nsol yaange, eti etul feere goji mmonannee;
wo je go ege, tib lohng goji Jehova.

16Anv, ejum ajehng ji n kpꞌbahbe go ega. Kama
ten.>> Á kehm-e tongo re, <<Á bahke ma bahb.>>

17 Ano wo á soro asi re, <<Titi bahb ntula
Solomon, re á ka-m Abisag nnea Sunem á jol nkal
ewame. Wo ega n kpˈkahne re á nehm ten ejum
ajehng ajehng ji a bahb-e no.

18 Betiseba kehm faange re <<Ebnob sehng. M
bahke bungu a ntul ka-a.>>

19 Eji Betiseba je goji ntula Solomon re á song
bung ka Adonija, ntul mehle song wane Betiseba,
song gong kak-e, feere song ji go go ege eti etul. Á
tongo bo ko eti etul ba ka nnyehn ntul. Betiseba
jii go eti go ege ejang eboblum.

20 Nnyehn kehm bungu re, <<N kpꞌsebe re me
m bahb-a mmojum ntiil, titi kama ten.>>
Ntul kehm faange re, <<Bahb, nnee; ji a lꞌbahb

n nehm ten.>>
21Owo á kehm bungu re, <<Nong bo rod Abisag

nnea Sunem ka mmonanne Adonija go elbal.>>
22 Ntula Solomon kehm faange nnyehn re,

<<Jenji wahnge a kpꞌbahbe re me n rod Abisag
nnea Sunem ka Adonija? A jol tob, bahb eti etul
ka-e, tibre ye mmonannee no nkul wo. Ee, bahb
eti etul ka-e, tob ka Abiata ji nlimajom, a Joab ji
mmona Jeruya!>>

23 Owo ntula Solomon kehm tiri go mbing nyi
Jehova re, <<Esowo lim bib aname sab bˈbib,
tohko jol re Adonija bahke kake elkpin ene eji á
bahbe ejum jia!

24 Anv, etingitingi eji Jehova li go elkpin, ye ji
ma-m lim reme n gbal fere tahne go eti etul ji nso
Devid, yeb lennge nji etul nyia ka-m ana á nyame
no, lela Adonija bo bahk-e wulu!>>

25Anowo Solomon ka Benayammona Jehoiada
nsahm, á song wul Adonija.

26Ntul bungu tong Abiata nlimajom re, <<Feere
song kehnge go ega etahk go Anatoti. Wo fꞌfuumu
re wo kpo, wo anv sang m bahk-a wulu, tib a solo
Elkohl Atahmni nsoo ntula Jehova ji Gbale Sehng,
go esamahr nso ewame Devid, fere toono nyehn
erem a nso go ajahkjahk.>>

27 Ano wo Solomon yehke Abiata go eltum
abalimajom ni Jehova. Go mbang ana nyia alum
nya Jehova bungu no go Silo bade etahk ji Elayi
bˈbiingi go nseenga seenge.

28Eji etib rehnge Joab, ye ji woomo ntoobo nyio
a Adonija, jol á woomem ellong ni Absalom, á
kehm beke song yel ebkpatahk bi Jehova, song
tub ejahm go atang nya li go egudu njom.

29 Bo kehm tongo ntula Solomon re, Joab ebbe
song yel go ebkpatahk bi Jehova, fere song yiimi
go nkpe egudu njom. Owo Solomon kehm fake
Benaya mmona Jehoiada nnyo re, <<Song wo
song wul-e!>>

30Ano wo Benaya yele go ebkpatahk ni Jehova,
kehm tongo Joab re, <Ntul re, wo lohng elatahk.
>>
Wo á faange re, <<Eꞌee, m bahke kpoko a.>>

Benaya feere song tong ntul re, <Ana wo Joab
faang-m no.>

31 Owo ntul kehm kake Benaya elkahn re,
<<Lim ana á bungu no. Wul-e tub, wo kpa-e kak,
eji me a nnahb enyame kpee lꞌkˈli ebi ji alung
mbol mbol ma Joab wohngo no.

32 Jehova bahk-e kpiki go esi ji alung ma á
ma wul ane wohng, tib jol nso ewame Devid
kahnem, á mehle song nok ane abal, wul bo go
ekahngkahng. Bo ane abal abal, Abner mmona
Ner, ye ji jolo ntubesia nsoja no Isreel, a Amasa
mmona Jeter, ntubesia nsoja no Juda, bo jolo
atingitingi ane ba nobo sehnge ye.

33 Nong ebi ji alung ebo kuumu go esi ji Joab,
a etˈtohngo eje go njinanjini. Wo goji Devid,
a etˈtohngo eje, etahk eje a eti etul eje, nong
elkoono ni Jehova jol o go njinanjini.>>

34 Ano wo Benaya mmona Jehoiada mehle no
song yel go ebkpatahk songwul Joab, bo fere song
kpa-e kak go ege edi ndi go elka emahng.

35 Ntul kehm limi Benaya mmona Jehoiada
ntubesia nsoja go nji nyi Joab, fvfo nji nyi Abiata
ntul rodo ka Jadok ji nlimajom.

36 Owo ntul kehm tumu re bo ko Semeyi ba, á
kehm-e tongo re, <<Si etahk eja a Jeusalem, wo
lene o, fvfo ka kpe tiki lohng tahm edi ajehng
ajehng.

37Efung bi á lꞌlohng siiri edamme ji Kidron, tiki
kahn re a bahke kpoko, alung ema bahke kuumu
wofono antahng.>>

38 Simeyi kehm faange ntul re, <<Ji a ma bung
kpꞌnobo. Me nlokeltum ewa bahke limi ji wo nsoo

ewame ma bung.>> Simeyi sa go Jeusalem ekidi
lꞌlab.

39 Eji ma kang nnya era, nju na ebal nyi Simeyi
kehm beke tahm goji Akisi mmona Maaka, ntula
Gati, fvfo etib kehm ba kpiri Simeyi re, <<Aju
enya li go Gati.>>

40 Eji Simeyi wuku ano, á kehm kuumu go ege
mbvankang tahm goji Akisi go Gati, re á song seb
aju enye. Ano wo Simeyi mehle no tahm go Gati
song ko aju enye feere abo.

41 Eji bo tongo Solomon re Simeyi eblohng a
Jerusalem je go Gati feere,

42 ntul kehm lungu Simeyi tv elne, fere tong-e
re, <<Me wa n limem á tir go mbing nyi Jehova,
n fere ka-a erehke re, <<Go efung bi a lꞌyake edi
jia tahm edi jindikandiki, wo bahke kahne re a
bahke tiki kpoa? Go ngare nyio a tong-m re, <<Ji
a bungu no ebnob. M bahke wuku.>>

43Nꞌnan á ki bum nwongo nyi a ko no a Jehova,
fere bum elkahn ni n ka-a no?>

44Ntul tob bungu tong Simeyi re, <<A kpꞌkahne
go ega eltim, abꞌbi nya a limi nsoo ewame Devid.
Anv, Jehova bahk-a kpiki go abꞌbi enya nya a limi
no.

45 Fvfo ntula Solomon bahke bele na elfuulu,
Eti etul ji Devid bahke sake yiimi ano tˈtahne go
esamahr bi Jehova go njinanjini.>>

46 Owo ntul kehm kake Benaya mmona Je-
hoiada nsahm, á song Simeyi.
Etul kehm gbale tahne go abo nya Solomon.

3
Solomon Bahbe Esowo Ngbere

1Solomon kehm limi etem a Fero ntula Ijib, fere
ko mmona ewe go elbal. Á ko nkal noo ba go
ejahbe ji Devid, tete á si ekpasiki eje, a etahk ji
Jehova, go ekahme ji sennge Jeusalem kak mal.

2 Ana jolo o ngare nyia anebe Isreel kpi nlimi
nlim ajom go agudu njom nya bo limi antahng,
tibre go ngare nyia bo ka si etahk Esowo ji bo
bahke jo kpunu Mbing nyi Jehova.

3 Solomon tibi elkoro ene ni á kpi a Jehova, eji
á jo bum ntibi nyi Devid nde ka-e no, sehngem re
á jo limi ajom fere jo fi insen agudu ajom nya bo
limi antahng.

4Efung abehng ntulmehle tahm go Gibion song
lim ajom, tib gowo agudunjomnya ga fuumu jolo
no, fvfo Solomon limi ajom nkpel atahl alon alon
go edi ebwubu, nya eljahme fi go egudu njom jio.

5 Go Gibion wo Jehova ba kpir-e go nlem nlum
atv, Esowo tong-e re, <<Bahb ejum ajehng ajehng
ji á kpꞌsebe re me n ka-a.>>

6 Solomon kehm faange re, <<Wobtib nlokel-
tum ewa, Devid nsoo ewame, nnoobo eljini ena,
tibre á bele ekakesehk jol etingi nne, fvfo eltim
ene jolo tortor. Wob soro asi go egburu nnoobo
eljini ana nia ka-e, fere ka-e mmon no ma ji go
ege eti etul efung bi lela.

7 <<Anv, Jehova Esowo ebame, wobbob me
nlokeltum ewa etul go nji nyi nsoo Devid. Wo ga,
memmonse wo, fvfo n nehme kahn anam bahke
ma jo lim ntum enyame.

8 Me nlokeltum ewa noa a, go ellong ane ba
a ma yehke, agburu ane, bobrur sehng re, nne
nehm ma nfange.

9 Fvfo lub ka nlokeltum ewa ngbere nyi eltim,
nyi m bahke jo fili ane eba, ana m bahke jo kahn
ejum ji nno a ji kpꞌsabe.Tibre nne awoo bahke ma
kahn ana á bahke ma fili egburu ellong ane eba
baa?>>

10 Jehova atahng yebe sehng eji Solomon bahbe
ejum jia.

11Owo Esowo kehm-e tongo re, <<Eji áma bahb
ejum jia, a bahbem bade nlabe elkpin, afi afang
ka elna, jol elkv wul anebekv eba sang á bahbe
no, á bahbe bade ngbere nyi eltim, nyi a bahke jo
lam elam ji nno,

12 M bahke limi ji a bahbe no. M bahk-a kake
elkahne a ngbere nyi eltim, eji bahke jolo re
nnene ka tohko jol ana wo, fvfo nnene nehm tiki
jol ana wo go afung esˈsong.

13Budu o m bahk-a kake ji a ki bahb. M bahk-a
afang, a ekpunu, eji ngare nyi a kpeka li go elkpin
ntul limm no bo bahk-e koko gaare a na.

14 A lꞌjen go egame abang, fere jo bum ntibi
enyame a nkahn ana nso Devid jo bum, m bahk-a
kake nlabe elkpin.>>

15Owo Solomon kehm nyahme, á sebe kahn re
nlem nyi.
Á kehm feere go Jeusalem, kehm song yiimi go

esamahr elkohl atahm ni Jehova, lim ajom nya
eljahmefi, a ajomnya elkoono. Á kehm limi elkak
ka anebe eltum ebe kpee.

Solomon Kimi Elam Ji Nno
16 Efung abehng anebkal asꞌsa na abal kehm

bake goji ntul, ba yiimi go ege esamahr.

17Awohng kehmbungu re, <<Nsoo ntul ewame,
nyehnem ndon, nnenkal noa a me, e lene etahk
ajehng. N jele mmon eji á jolo o aname.

18 Eji ma kang nfung era nyi n jele no, nnenkal
noa tob jel mmon. E jolowahrwahr etahk; nnene
jolem o anahre, wahr ane abal ba jolo.

19 <<Ngare atv, nnenkal noammon ewe ba kpo,
tib á noongo nyed-e tv.

20 Á kehm mehle nlum atv, fere rod mmon
ewame go egame elwo, eji me nlokeltum ewa
kpꞌlale. Á kehm song bum-e go ege nnyo elbel,
fere rod no we no ma kpo ba bum-m go egame
nnyo elbel.

21 Etoono efungfu, n kehm mehle re me n ka
mmon ewame, abel n sebe kahn re yeb kpo! Eji n
seeng-e no nobnob eji edi ma lennge, n sebe kahn
re a mmon no n jele no sang.>>

22 Nnenkal noko re, <<Eꞌee! No li elkpin wo li
no ewame; no ma kpo wo li no wa.>>
Wo ngbokambang nnenkal tiki yiimi re, <<Eꞌee!

mmon no ma kpo wo li no wa, no li go elkpin wo
li no ewame.>> Ano wo bo jo faabe go esamahr
ntul.

23 Ntul kehm bungu re, <<Noa kpꞌbungu re,
<Mmon ewame wo li go elkpin, wo no ewa
ebkpo,> Wo noko re, <Eꞌee, Mmon ewa ebkpo, no
ewame wo li elkpin.> >>

24 Owo ntul kehm bungu re, <<Koon ekah-
ngkahng ba ka-m.>>Owo bo kehm koko ekah-
ngkahng ba ka ntul.

25 Á kehm kake bo elkahn re<<Kimen mmon
noa no li go elkpin ekpidi na ebbal, wahn ka noka
ekpidi lehko, fere ka noko ekpidi jehko.>>

26Wonnenkal nommon ewe jolo elkpin, elkoro
gbal-e atahng sehng bade esi mmon ewe, á kehm
bungu tong ntul re, <<Titi nsoo ewame, ka-e
mmon no li go elkpin! Ke-e wul!>>
Wo nnenkal noko re, <<Jolo me afi wo, nnene

nehm ko mmon noa. Kimen ye ekpidi ebbal!>>
27 Owo ntul kehm kimi elam eje re: Kaan

ngbokambang nnenkal noommonno li go elkpin.
Kana ye wul, ye wo li nnyehn.>>

28 Eji anebe Isreel kpee wuku elam ji ntul ma
kimi, bo mehle ekpunu ji bo kpi a ntul sahb
wˈwahre, tibre bo nyehne re elkahne ene lohng
goji Esowo bade ekimi elam ji nno.

4
Abalimeltum Solomon A Ane Ba Jo Fili Adi

1Ano wo Ntula Solomon fili Isreel kpee.
2 A wo li agburu ane ba jo lim eltum a ne:

Ajariya mmona Jadok wo jolo nlimajom;
3 Elihoref abola Ahija, abon ba Sisa, bo ba jolo

abanyonawer; Jehosafati mmona Elilud ye wo jo
nyon nsol bum;

4Benaya mmona Jehoiada- jolo ntubesia nsoja;
Jadok abola Abiata- bo ba jolo abalimajom;

5 Ajaria mmona Natan- ye wo jolo nne no
atubesi ba jo fili arohko ajahbe woom-e go elwo;
Jabud mmona Natan jolo nlimajom a nne no jo
tub ntul elle;

6 Ahisa- jo kpuru ekpasiki; Adoniram mmona
Abda ye wo jolo ntubesi ane ba jo bob ane bo lim
ntum.

7 Solomon bele atubesi eltum ewubu ane abal
ba jo fili arohko adi go Isreel kpee, bo ji jo ko nsol
alehke a nsol nyehko goji anebe Isreel ba ka ntul a
anebe etahk ebe. No nne jo ko nsol go ege erohko
edi nnyahng amehng go elya ba ka etahk ntul.

8 Abing ebo nya a: Ben-Hur jolo ka erohko
ejahbe ewong ji Efriim;

9 Ben-Deker jol ka arohko ajahbe nya Makaji,
Salbim, Beti Semesi a Elon Beti-Hanan;

10 Ben-Hesed jol ka Aruboti (Soko a ndi nyi
Hefer kpee jolo nyˈnye);

11Ben- Abinadab jol ka Nafoti Dor ( á koo Tafati
mmona Solomon go elbal);

12Baana mmona Ahilud jol ka Taanak, Megido,
a Beti San kpee ji li toono Jaretan erede bi Jejireel,
bomo go Beti San rehng Abel Mehola siiri rehng
Jokmiam;

13 Ben-Geber-jolo ka Ramoti Giled, a abona
ajahbe ba li Giled nya jolo ka ebangenahb ji Jair
mmona Manase. Á tob jolo ntubesi go erohko
ji agob go Basan, ji Bele ejahbe atahl ara nya
bo lange akahme sennge kak, ko abilikpi lim nti
elbame go ebo ati mbu.

14Ahinadab mmona Edo jol ka Mahanaim;
15 Ahimaji jolo ka Naftali (á koo Basemati

mmona Solomon go elbal);
16 Baana mmona Husayi jolo ka Aser a Aloti;
17 Jehosafati mmona Parua jolo ka Isaka;
18 Simeyi mmona Ela jol ka Benjamin;

19Gebermmona Uri jolo ka Giled eji jolo ejahbe
ji Sihon ntul no anebe Amor a ejahbe ji Og ntula
Basan. Geber ntahng ntahng wo jolo ntubesi no
fili erohko jio.

Nsol Afang Nya Solomon
20 Anebe Juda a anebe Isreel bo ruru are eriki

bi li go nkpe agburu aya bi; bo li nsol, fere wꞌwo,
bel eyebatahng.

21 Owo Solomon jo fili ajahbe kpee, bomo go
ayama Ufrati song rehng go ndi nyi anebe Filista,
tete song rehng go nkonandi nyi Ijib. Ajahbe nyaa
kpee jo tahbe ntahbe ka Solomon, ferewoom-e go
elwo ngare nyi á jolo go elkpin kpee.

22 Nsol nyi bo jo ko le Solomon a anebe etahk
ebe go efung abehng, jo jolo ebusel abe atahl
asehma ebusel ebwubu, a ebusel akahde kahde
abe atahlku,

23 efong ewubu bi joko jok, edahmagbudu
eltahl bi bo ma le bo, a ejoro go ebul atahl alon,
fvfo abilikpa a nrahng, go ngu nyi kpi atang nya
kpi ayal, a ekok bi nno a nno.

24 Tib á jo fili ajahbe nya jolo erede aya ma
Ufrati, bomo go Tifsa rehng go Gaja, fvfo elkoono
jolo ajang kpe kpe.

25 Ngare nyi Solomon jolo elkpin Juda a Isreel,
bomo go Dan rehng go Beeseba, ntong anyehng
anyehng jolem, ebangenahb ajehng ajehng bele
ebgbe agreb nya bo, afik nya bo jo ko le elbo.

26Adi nya Solomon jo kuuru amvtv anyꞌnya jolo
edi atahl alon alon nkpel atahltahl. Anyꞌnya jolo
enyꞌnya atahl alon alon nkpel atahlarakara.

27 Atubesi arohko adi jo bele ekakesehk jo ka
Ntula Solomon nsol alehke a ane ba jo ba go
ekpuru ntul. Ntubesi awohng awohng jo tiki seb
kahn re ejumjum jolem go elehng go nnyahng mi
jolo mˈme.

28 Nfiladi awohng awohng jo ko nkohl abali a
ajele ana bo tong-e no ba bum edi ji fuumu no,
eji lˈjol ka anyˈnya nya kpo fing amvtv akuungu
a anyˈnya nyako.

Ngbere Nyi Solomon
29 Esowo ka Solomon ngbere, a ntir atahng nyi

sahb gbˈgbal, a ekahnafem ji nne lˈkˈma ko gare.
30Ngbere nyi Solomon gbale sehnge ngbere nyi

ane kpee ba lohng go ero nfam, tob gbal sehnge
ngbere kpee nyi anebe Ijib.

31 Á bele ngbere sehnge anebe ngbere bako
kpee, sehnge Etan nnea Ejira, á bele ngbere
sehnge Heman, Kalkol a Darda abon ba Mahol.
Elgahm ene yeere tete rehng go ajahbe kpee nya
li sennge bo kak.

32 Á tuubu ngaane atahl alon alon go eltahl a
nkpel ewubu, ase enye jolo ese atahl alon alon
nkpel ewubu a ese eblon.

33 Á jo bungu bade elkpin ni nti, bomo go
eseda ji Bebilon rehng go hisob ji kpo mahng go
akahme. Á tob bungu bada enyam kpee bi kpo
tohng ala go ndi.

34 Atul kpee ba njini ba wuku bada ngbere nyi
Solomon, jo tumu ane go ajahbe kpee re bo ba
wuk ngbere nyi Solomon.

5
Ntoobo Nyi Elsehke Etahk Esowo

1Eji Hiram ntula Tayawuku re Solomon bome-
e bob etul re á ko nji nyi nde Devid, á kehm tumu
ntiingi etib ewe tv Solomon, tibre á jolo etem
ngare kpe kpe a Devid.

2 Solomon feere tum etib bia tv Hiram re:
3 <<A kpꞌkahne re tib go nta nyi bo noko a nsoo

Devid go ejang abehng abehng, á maam si etahk
Esowo ji bo bahke jo kakmbing nyi Jehova Esowo
ebe. Jehova bahk-e limi re, a jo ga anebekv ebe.

4 Wo anv Jehova Esowo ebame ma-m ka
erekekv go ejang abehng abehng, anebekv afi
enok limm.

5 N kpi ntir fvfo nyi m bahke sehke Etahk
Esowo ji bo bahke jo kakmbing nyi Jehova Esowo
ebame, ana Jehova tongo nsoo Devid, eji á bungu
re, <Mmon ewa, ye ji m bahk-e kunu go eti etul
toon-a, ye wo bahke sehke Etahk Esowo kambing
enyame.>

6 <<Anv fvfo ka elkahn bo gbakke aseda nya
Lebanon ba ka-m. Ane ebame bahke limi eltum a
ane eba, m bahke kpiki ane eba ekun bi á lꞌtaame.
A kpꞌkahne re wahr kpimm ane ba kpi elwak ni
agburu nti agbakke ana anebe Sodon.>>

7 Eji Hiram wuku etib bi Solomon, atahng yebe
sꞌsehng, á fere bung re, <<Eltehke jol ka Jehova
lela, tib yeb ka Devid Mmon ewe no kpi ngbere
re á fili egburu ejahbe jia.>>

8Owo Hiram kehm tumu ellum tv Solomon re:
Me n wuk etib bi a tumu tv-m, m bahke limi
ajehng ajehng bade aseda a akv nti junipa nya a
kpˈsebe.

9 Alokeltum ebame bahke bannge bomo go
Lebanon tete ba rehng go agburu aya ma Medit-
eran, bo bahke tuuru kak jo fab go aya tete ba
rehng edi ji a bahke tibi. Owo bo bahke fannge,
eji a bahke ma rod tahm a nya. M bahke sebe
re wo lim ji m bahbe no bade nsol alehke nyi a
bahke kake ane kpee ba lohng ga egame etahk
ntul.>>

10Gombang nyia Hiram soro asi jo ka Solomon
aseda kpee a akv nti junipa nya á kpꞌsebe,

11 fvfo Solomon kaa Hiram ebusel nkohl
atahltahl nkpel atahl awubbal ebusel ebwubu,
ana nsol alehke ka nlaaga Hiram, fere budu
egalon akehng oliv ma bo ma kaame, atahltahl
nkpel atahl awubu era a egalon elku. Solomon
soro asi jo lim jia ka Hiram go elya elya.

12 Jehova ka Solomon ngbere, jang jang ana á
nyame no tong-e. Hiram abola Solomon jolo go
elkoono, bo ko nwongo nyi elkoono atemtem.

13 Ntula Solomon yehke ane atahltahl nkpel
atahl ara a nkpel elku, go ellong anebe Isreel
kpee, ba a bahke jo bob bo, bo lim atahntahn
ntum enye.

14 Á jo tumu bo tv go Lebanon go ellong el-
long, ellong anehng anehng jo jolo ane atahltahl
go eltahl a nkpele elon, bo jo kange nnyahng
amehng go Lebanon, fere feere ba kang nnyahng
ebal go etahk. Adoniram wo jolo ntubesi, eltum
ni bo jo bob ane jo lim.

15 Solomon bele ane atahltahl nkpel
atahlawubu ba jo soongo atal, ane ba jo sol
atal jolo ane atahltahl nkpel atahl asehma a
nkpel elku,

16 á tob bele atubesi ane atahltahl nkpel atahl
ani a nkpel ebal ane atahl awubu, ba jo fili ane
bao kpee go eltum, jo tib bo ana bo bahke jo lim.

17 Go elkahn ni ntul, bo yehke agburu atal nya
nno nya bo soongo no, nya bo yahke ko bom
nnahb ekahme nyi etahk Esowo.

18 Aneb eltum ba Solomon a ba Hiram, go
aneblum ba Gebal kiimi akv nti, fere fik atal bum
abasehke ntahk ba etahk Esowo.

6
Solomon Si Etahk Esowo

1 Go nnya atahltahl a nnya atahlani nyi anebe
Isreel lohngo eju go Ijib, ngare nyia Solomon
ebfili Isreel nnya eni, go nnyahng mi bo kpo
lung re Jiv, mi jolo etoono nnyahng go elya, owo
Solomon bomo etahk Jehova go elsehke

2Etahk ji Ntula Solomon sii ka Jehova, alab jolo
ntahme atahl abal a ntahme elon, akpang jolo
ntahme elku, elkul ero jolo eltahl a ntahme ebal
kunu esi.

3 Bo ramme ago kak gbiiri elbultahk ni bo
junu no, elbultahk nio gombuksong Etahk Esowo
kpange rehng ntahme elku, akpange jolo jang-
jang ana mbuksong etahk Esowo. Labe lohng
rehng ntahme esehma kunu esi go mbuksong
etahk Esowo.

4Á limi abon abu nkpe akahme fiidi ga elatahk
go atahng kpˈkpange.

5 Á si eyong nkpake era lake go ekahme ji jolo
sennge egburu ekpˈkpa, ji nkimi nyi li saang. Go
mbang nyio á kake anyo ekpˈkpa gbalee sennge
etahk jio.

6 Akpang ekpˈkpa ji nnahba ndi sa ntiil rehng
ntahme eni, akpang nya ekpˈkpa ji li nkpake
anyehng jolo ntahme eni kunu esi, akpang
ekpˈkpa nkpake era jolo ntahme ewubu kunu
esi. Á lange nsol sennge etahk Esowo go elatahk,
eji bo lꞌkꞌrahm ejum ajehng ajehng kak akahme
etahk Esowo.

7Eji bo jo lang etahk Esowo, atal nya bo soongo
no go edi atal awake nya nya bo ko jo lang, fvfo
ngan anyehng anyehng, ejum ji bo kpo ko fik,
afi ekuungu ajehng ajehng jehko ji eltum alimi
nne kpeem wuk ewahl eje go edi ji bo jo si etahk
Esowo.

8 Edi elyele go Etahk Esowo go nkpake nyi ndi,
jolo ejang eboblum nfam bi etahk Esowo; edi
elwahre jolo o rehng go ngbokambanga nkpake,
fere tob sehng o rehng nkpake nyi ero.

9 Ano wo á lange etahk Esowo, fere lim mal,
kum agburu ajang nti, a ajang nti aseda go elbulu.

10Á si abon ntahk lake go akpꞌkpe etahk Esowo
kpee. Elkul ero nya abon nkpatahk bao sa ntiil
rehng ntahme eni, bo ko ajang nti eseda nya nnen
kum lake etahk Esowo.

11Owo Jehova kehm bungu tong Solomon re:
12 <<Bade etahk Esowo jia ji a kpꞌsehke, lꞌjol

re a bahke toono ntibi enyame, lim nsol nyi m
ma-a tib, fere bum nkahn enyame kpee, kpunu
atahm nyaa, m bahke limi sehng go ega biingi go
nseenga nseenge ana n nyame tong nso Devid.

13M bahke lene go ellong ni anebe Isreel, fvfo
n nehm yake Isreel ane ebame.>>

14 Ano wo Solomon si etahk Esowo, fere lim
mal.

15 Á koo akpakenti aseda kum lake go akahme
nya atahng ekpˈkpa, bomo go ndi tete rehng go
ero etahk, tob ko akpakenti nya Junipa bulu go
elka ndi.

16 Á koo akpakenti lim nkimi, akpang jolo
ntahme elku, go nkpe ekpꞌkpa etahk Esowo, bo
kumu akpakenti bomo ndi tete rehng go ero
etahk, lim mmonkimi, no sahb lˈli saang.

17 Nkpange kpange ekpꞌkpa ji li mbuksong
ekpꞌkpa jia, jolo eltahl a ntahme ewubu go alab.

18 Go atahng etahk Esowo bo ko ajangenti
aseda, fik ntuku a atꞌtuul nya ma nyange. Ejum
ajehng ajehng bo ko ajangenti aseda lim; eltal
ekahme anehng anehng bo sebem re bo nyehn.

19Bo toobo edi go atahng nkimi ji li saang ji li go
nkpe etahk nyi njahmtahk Etahk Esowo, elkohl
nwongo nyi Jehova o.

20Nkimi nyi atahng nyi jolo saang, jolo ntahme
elku, alab, akpang a elkul ero. Á koo nnyamnyam
agul taame kpee go ekpꞌkpa, á tob taame agul
egudu njom jio ji aseda.

21 Solomon ko nnyam nyama agul wohng bulu
kpee go atahng ekpꞌkpa etahk Esowo, fvfo á tanne
ngbekobo agul, nyi siiri mbutahk mi atahng
nkimi nyi li saang, go mbuksonga nkimi nyi li
saang nyi bo wohngo agul bulu.

22 Ano wo á wohngo agul go akpꞌkpa kpee. Á
tob wohngo agul go egudu njom ji jolo ka nkimi
nyi atahng ekpꞌkpa ji li saang.

23 Go ekpꞌkpa ji atahng ji li saang, á ko eti oliv
lim eserabim ebbal, ajehng ajehng wahre elkul
ero rehng ntahme esehma kunu esi.

24 Ekpungkpung ji ngbokambang eserabim
labe rehng ntahme ebal kunu esi, ekpungkpung
jehko tob jolo ntahme ebal kunu esi, kpe
kpe bomo esi ekpungkpung jehko rehng esi
ekpungkpung jehka jolo ntahme esehma kunu esi
go alab.

25 Go etoono eserubim, bo tob gare alab
ekpungkpung jolo ntahme esehma kunu esi,
eserub ebbal ebbal jolo elkohn anehng alab a
eljini ni bo li no.

26Elkul ero ji eserub ajehng ajehng jolo ntahme
esehma kunu esi.

27 Á rodo aserub nyao bum go atahng nkimi
nyi li saang etahk Esowo. Ekpungkpung ji eserub
ajehng kooro ekahme jehko , ekpungkpung
ji eserub jehka kooro ekahme jehka, fvfo go
elka elka ekpꞌkpa akpungkpung ebo ba kooro
atemtem.

28Á koo agul wohng bulu aserub nyao kpee.
29 Go akahme kpee nya atahng ekpꞌkpa a nya

elatahk, á fiki aserubim, arahn mbohng, a atꞌtuul
nya ma nyange.

30 Á tob wohngo agul bulu go elka ndi akpꞌkpa
nya li elꞌlohng elꞌlohng, a akpꞌkpa nya li go atahng.

31 Bo mbutahk mi atahng ekpꞌkpa ji li saang, á
ko nti oliv lim abutahk nya edi ji li saang, nya
kpange rehng ntahme era.

32 Go mbutahk ebal mi bo ko eti oliv lim, á
fiki eserabim, arahn mbohng, a atꞌtuul nya ma
nyange, fere ko agul nya bo dv no wohng bulu
eserabim a arahn mbohng nyao.

33 Go mbang nyꞌnehm nyi á limi nti mbutahk
nyi kpi ngoongo eni eni, mi bo ko nti oliv lim

mbutahk mi li rehng egburu ekpꞌkpa.
34 Á ko eti ji bo kpo lung re sipres tob lim

mbutahk ebal mi jo fehd na, amehng amehng bo
limi re jo fehd ntahng ntahng.

35Á fiki aserabim, arahn mbohng, a atꞌtuul nya
ma nyange lake go abutahk, fere wohng agul nya
bo ma kahd bulu nsol nyi bo ma fik.

36Á lange atahng nlaaga go atal nya bo soongo
no, go ero nkpa era anyehng anyehng bo jo kunu
egburu ejang nti eseda.

37Nnahb ekahme nyi etahk Esowo bo bumu go
nnya eni nyi Solomon kuumu etul, go nnyahng
mi bo kpo lung re Jiv ji jolo nnyahng era go elya.

38 Go ewubu elya anehng, go nnyahng mi bo
kpo lung re Bul, mi jolo nnyahng enehkeni, bo si
etahk Esowo mal, a nsol kpee nyi bo kake ana bo
tibi bo. Á ko nnya esehma go elsehke.

7
Solomon Si Ekpasiki Eje

1 Solomon ko ewuba nnya era kohro kohro si
ekpasiki eje mal.

2Ekp'kpa ajehng go akp'kpa nya ekpasiki eje bo
jo lungu re Etahk Ntul ji Ekulugbe Lebanon, alab
jolo ntahme atahl ani a ntahme enehkeni, akpang
jolo ntahme atahlabal a ntahme eni ewubu kunu
esi, elkul ero jolo eltahl a ntahme esehma. Nti ago
aseda na eni, nya jo gbiiri ajangenti asi ekahme
aseda nya bo ma soongo.

3 Aseda nya bo ko kum bulu ajangenti asi
akahme, jolo ejangenti asi akahme atahl abal

ejangenti eblon, ego elku elku go nti anyehng
anyehng.

4 Abonbu nkpe ekahme ekpꞌkpa jolo nkpake
era, jolo wane atemtem.

5 Abutahk kpee a atimbutahk jo bele nkpohko
eni eni, jolo nkpake era wane atemtem.

6Á tob lange ekpꞌkpa ji ago, bulu molbulu, alab
jolo ntahme atahlabal a ntahme eni, akpang jolo
eltahl a ntahme esehma. Edi eljehke jolo labe
labe go mbuksong bo kake ago jabbe.

7 Solomon tob si ekp'kpa eti etul, ji jolo ekpꞌkpa
elam alame, ji á bahke jo ji jo lam alam, ko aseda
bulu bomo ndi tete rehng go ero atahng ekpꞌkpa.

8Ekpasiki ji á si re á lene jolo go njahmtahk nyi
ekp'kpa elam alame, elkohn n'nehm ana ntahk
nyehko. Solomon tob si elkohn etahk ana jio ka
mmon no nkal no Fero no á ko-e go elbal.

9 Ntahk nyia kpee, bomo go elatahk tete
song rehng egburu nlaaga, bomo nnahb ekahme
rehng esi ekahme, bo ko atal nya nno a nno lim
ab'lok enye, bo ko ntahme amahn kiimi, fere
kpam es'song a njahm.

10 Bo ko agburu atal nya kpꞌsahb nꞌnob bum
nnahb ekahme, atal nyandiki alab jo jolo ntahme
enehkeni, nyandiki ntahme esehma.

11 Atal nya bo jo lang kunu o jolo atingi atal
nya kpo kim kun, bo jo kiimi jol jang jang wane a
nyako, bo tob kake agburu nti aseda nya elsiki.

12Nlaaga nyi Ekpasiki, nlaaga nyi atahng etahk
Esowo, a edi elsehnge yel ekp'kpa etahk Esowo,
bele akahme nya bo ko atal nya bo soongo no
lang. Go nkpake era anyehng anyehng bo jo kake

ejangenti eseda.
Huram Limi Eltum Etahk Esowo Aliibi

13Ntula Solomon kehm tumu etib tv Huram go
ejahbe ji bo kpo lung Taya re ba.

14 Nnyehn no Huram jolo nkalebun go
et'tohngo ji Naftali, wo nde lohngo go Taya
no jolo nne agb'gbe go eltum ebilekpi. Huram
jolo nne egburu ngbere, no bele elkahne fere bel
ekahnafem ji a á jo lim ntum abilikpi anehng
anehng. Á ba goji ntula Solomon, fere ba lim
eltum kpee ni bo ka-e re á lim.

15 Á ko ebilekpi mong ego na ebbal, ajehng
ajehng elkul ero jolo ntahme ewubu kunu
esi, ajok ego a l'ko nlehke gaare jolo ntahme
enehkeni.

16Á tob ko abilikpi lim esi ego ebbal re bo kunu
go ero ago, esi ego ajehng jo wahre rehng ejum
ntahme eni kunu esi.

17 Hiram ko agbekobo liibi asi ago ajehng
ajehng nyao nya bo kunu ago, esi ego ajehng bi
jo roomo ngbekobo esehma.

18 Á koo abilikpi lim nkpa akab pomegrenet*
ebal nya bo kahne sennge agbekobo nyao liibi asi
ago. Á limi ano esi ego ajehng ajehng.

19 Asi ago nya á limi kunu go ago nya edi
eljehke ji alatahk, jolo go elfoongo ni at'tul nya
ma nyange nya bo kpo lung re lili, wahre rehng
ntahme eni.

20 Go asi ago nyao nya bo limi ana ekpeeke, go
ego ebbal ebbal, kohlo agbekobo nya bo liibi no,
* 7:18 7:18 epomegrenet foongo nkab eyabkpoko abehng fere jok
ana nkab mehrekv

o wo bo kunu akabe pomegrenet nya bo mongo
no, atahl awubu nkpake ebal.

21Huram lo ago nyao go edi eljehke ji alatahk,
go mbuksong Etahk Esowo. Ego ji jolo ejang
eboblum á lungu re Jakin, ji jolo go ejang ebobkal
á lungu re Boaji.

22Asi ago nya bo limi kunu jolo ana etˈtul ji ma
nyange ji bo kpo lung re lili. Ano wo eltum ni ago
male no.

23Ányane akuungu lim egburu ekpungkpung ji
bo jo lung re agburu aya, kpange rehng ntahme
eni kunu esi, fere wahre elkul ero rehng tahme
enehkeni kunu esi. Á l'kak nlehke sennge, nlehke
mio bahke labe rehng eltahl a ntahme erakera
kunu esi.

24Go nla nyi nkahl ero ekpungkpung, á mongo
nsol ana abon mbahr. Á jo gaare eyakebo
anyehng kehm mongo abon mbahr awubu.
Ngare nyi bo nyane akuungu mong agburu aya
wo bo tob mong abon mbahr.

25Agburu aya kuumu go njahm ewubu a nfong
ebal, nfong era sennge esamahr go ejang ebobkal,
era sennge erede nfam, era sennge go ejang
eboblum, era sennge go ero nfam. Agburu aya
kuumu efong bio, bo kpee sennge asamahr ga
elatahk, akpade ebo woomo go nla agburu aya
jio.

26 Akpang nya nkahl ekpungkpung jio bahke
rehnge ana akpang ndabbo, nkahl enye kpahle
ana etu, ana et'tul ji ma nyange. Alahb bahke
ma yel o rehng egalon atahl alon alon nkpel atahl
alon a nkpel ewubu. (11,000).

27Á tob ko abilikpi lim nkohl na ewubu nya bo
kake agare elbannge go akpade, ajehng jo labe
rehng ntahme eni, tob jolo ano go akpang, fere
jol ntahme era go elkul ero.

28 Bo tob ko abilikpi lim elkohl kunu go akpak-
enti nya bele akpade.

29 Go agbaange enye bo fiki agabe lake o, a
efong go aserubim. Go ero a nnahbandi nyi agabe
a efong bio, bo kpe kak nliibi nyehko nyi bo ko
abilikpi lim.

30 Elkohl anehng anehng bele ngbojok nyi ku-
umu go ekpade ebni, bo ko at'tuul liibi ejang
abehng abehng.

31Bele akahl nnyo ana nkpangennyo, nnyo eme
jolo ejehngka fere kpange rehng ejum ntahme
kunu esi. Bo fiki nsol nnyo eme. Nkohl ny'nehm
yiimi songo songo bel agoongo, jolem bannge
bannge ana etu.

32Agare ani nyao jol akpekpe, akjehl nya agare
nyao jolo o. Nne lˈkak nlehke gare ajehng fere
tanne, bahke labe rehnge ejum ntahe ebal.

33 Agare nyao jolo ana agare mehtv akuungu,
akjehl enye a nkehb go ahob, bo ko akuungu lim.

34 Elkohl anehng anehng jo bele edi ebjabbe na
ebni, nya bo lake go nsongo elkohl eni eni.

35 Go ero elkohl nio bo kunu ekpake ekuungu
ji jol ejennka sennge, bahke rahbe rehng ejang
ekubit. Bo ko ejum jˈnehm lim agbaange enye a
nnyo ekuungu mio.

36 Á fiki aserubim, a agabe, go nrahn mbohng
go agbaange enye a nnyo mio. fere tahng nsol
nyehko liibi akahl enye.

37Ana wo Huram limi nkohl ewubu nyio, bo ko
elkohn mmul anyehng lim, fvfo jolo elkohnkohn
anehng.

38 Huram kehm koko ebilikpi lim ngbojok
ewubu nyi bo bahke jo kunu nkohl agare nyio,
ngbojok anyehng alahb bahke yele rehng egallon
atahl awubu. A l'ko nlehke gare, bomo nkahl
nnyoa ngbojokmio rehng anyohko, bahke rehnge
ejum ntahme era.

39 Á bumu nkohl elon go ejang eboblum bi
Etahk Esowo, elon nyehko go ejang ebobkal. Á
bumu ekpungkpung jio go ejang eboblum, kohlo
ejang ero nfam bi etahk Esowo.

40 Huram tob limi abon agbojok, a agburu
aguremgbang, go nkpinsgi nyi bo jo kak alung
madde.
Ano wo Huram limi ntum kpee nyi a jo lim ka

ntula Solomon go Etahk ji Jehova:
41 Ego ebbal; esi ego ebbal nya jolo ana abon

agbojok go ero ago; nkpi agbekobo ebal nyi bo
tahnge no liibi aro ago nyao nya li ana abon
agbojok go ero ago;

42 Pomegrinati atahl tahl nya jolo ka nsol nyi
bo tahnge liibi ago (nkpia pomegrinati ebal jolo
ka nkpi agbekobo anyehng nyi bo roomo liibi esi
ego ji jolo ana abon ngbojok go ero ago).

43 Nkohl ewubu nyi bo kake agare, a ngbojok
ewubu ebo;

44 Ekpungkpung, a ewuba nfong ebal nyi
woomo go nla;

45 atu, agburu aguremgbang, go nkpingi alung
amadde.

Nsol nyia kpee nyi Huram limi no ka ntula
Solomon tib go etahk Jehova, bo ko abilikpi lim,
nya bo ma dohk.

46Ntul ka elkahn, bo ramme adi nya bo jomong
nsol nyio, go edi ebale bale ji Jodan, elka elka ni
Sukoti a Jaretan.

47 Solomon jol nsol nyia kpee á dumem, tibre
nsol jolo gbalee, jol bo maam dumu kahn ana
lubu no.

48 Solomon tob limi nsol kpee nyi bo ko liibi
Etahk Jehova:
egudu njom ji agul, ekpˈkuru agul ji bo jo kunu

ebred ji Esamahr bi Jehova;
49Nti enyaale nyi bo ko nnyam nyam agul lim,

(eblon go ejang eboblum, eblon nyehko ejang
ebobkal go mbuksong nyi ekpˈkpa atahng); atˈtul
agul a enyaale, go nliki agun nyi bo ko agul lim.

50 Nkpingi nyi bo ko nnyam nyam agul lim,
afahnggba nya bo kpo ko soongo av enyaale,
nkpingi alung amadde, nkpingi nyi bo jo kak
insensa, ebil ji bo kpo kum jamme elgu mbu
yiimi, nya jolo ka nkimi nyi atahng Edi ji Sahb lˈli
Saang, tob jolo ka abutahk nya egburu ekp'kpa ji
Etahk Esowo.

51 Eji eltum kpee ni Ntula Solomon jo lim go
etahk Jehova ma mal, á kehm koko nsol kpee nyi
David nde jabbe kak Esowo go ebo, asivla a agul,
go nsol ekp'kpa aliibi, ba bum go ekp'kpa nsol
akuuru go etahk Jehova.

8
Bo Feere Elkohl Atahm Ba Go Etahk Esowo

1OwoNtula Solomon kehmkuku anebkul nfam
ba Isreel, a atubesi kpee ba atꞌtohngo, go atubesi
ane go ebangenahb ajehng ajehng, re bo rod
elkohl nwongo nyi Jehova go Jayon ejahbe Devid
ni ba a ni.

2 Aneblum ba Isreel kpee kehm bake ba kono
edi ajehng goji ntula Solomon ngare nyi bo jo lim
elkak abonkpatahk, go nnyahng Etanim mi jolo
nnyahng esehma mi elya.

3Ngare nyi anebkul ba Isreel kpeema ba rehng,
abalimajom kehm rodo elkohl nwongo,

4 fvfo bo rodo elkohl nwongo ni Jehova, a
ebkpatahk elwane, a nsol elliibi enye kpee nyi li
saang go atahng. Abalimajom a anebe etˈtohngo
ji Levi kehm solo nsol nyio kpee,

5 ntula Solomon a anebe Isreel kpee ba jolo a
ne, bo jo jene go esamahr elkohl nwongo, ko ejoro
gbalee lim ajomjom, jol nne kpeem ma kahn
nfange.

6 Owo abalimajom kehm koko elkohl nwongo
ni Jehova ba a ni go edi ji bo limi ka-e go atahng
ekpꞌkpa ji etahk Esowo, atahng nkimi nyi li saang,
ba bum go nla nyi akpungkpung nya eserabim.

7 Akpungkpung Eserabim nyange konngo
elkohl nwongo, fere tob bulu elkohl nwongo, a
nti nyi bo jo ko sol.

8 Nti nyio labe sehng re nne bahke ma nyehn
asi enye ga atahng ekpˈkpa etahk Esowo Edi Ji Li
Saang, go elatahk nne nehm ma sa nyehn, tiki li
o tete tub lela.

9 Ejumjum woomem go elkohl, sehngem ak-
pataale abal nya Mosis kake no go Horeb, edi ji
Jehova ko nwongo enye a anebe Isreel, ngare nyi

bo jo lohng go Ijib.
10 Tvtv ana abalimajom lohngo go Edi Ji Li

Saang, ekparesemsem kehm tahle ba bulu etahk
ji Jehova.

11 Fvfo abalimajom maam kpe lim eltum ajom
ebo tib ekparesemsem, tib ellub ni Jehova ebrur
go ege Etahk.

12 Owo Solomon kehm bungu re, <<Jehova
ebbung re á bahke woomo go nkom ejannge;

13 Etingitingi me n si egburu nobo nobo etahk
ka-a, edi ji a bahke jolo go njinanjini.>>

14 Ana anebe Isreel kpee kpeka yim ona, ntula
Solomon kehm sennge esamahr goji ane, kehm
fuulu bo.

15Owo á kehm bungu re:
Eltehke jol ka Jehova Esowo bi anebe Isreel, ye

ji ma ko abo enye lim enyam bi á nyame no tong
Devid nsoo ewame re biingi go nseenge. Tib á
bungu re,

16 <Bomo efung bi n yehke Isreel ane ebame go
Ijib, n ka yehke ejahbe ajehng ajehng go etꞌtohngo
Isreel, re bo si etahk ji bahke jo kpunu Mbing
enyame, wo Devid wo mm-e yehke re á fili Isreel
ane ebame.>

17 Devid nsoo ewame jol-e go ege eltim re á
si etahk Esowo go Mbing nyi Jehova, Esowo bi
Isreel.

18Wo Jehova bungu tong nsoo ewame Devid re,
<<Tib eji wob-a go eltim re wo si etahk Esowo ji
bahke kpunu Mbing enyame, á limi sehng re wo
bel ntir nyia go ega eltim.

19 Limi limi kan, wo sang bahke sehke Etahk
Esowo jio, mmon ewawo, ye ji li alung a ngubjing

nyꞌnya, ye wo bahke sehke etahk Esowo jio ji
bahke kpunu Mbing enyame.>

20 <<Jehova eblim ebbiingi ana á nyame no: Me
n ji go eti etul ji nsoo ewame Devid, fvfo anv
n jehk go eti etul ji Isreel, jang jang ana Jehova
nyame no, me n si Etahk Esowo ji bahk kpunu
Mbing nyi Jehova Esowo bi Isreel.

21Me n toobo edi o ji elkohl nwongo nyi Jehova
wob no, ji á limi no go esamahr babnso ewahre
ngare nyi á yehke bo go Ijib.>>

Ero Bi Solomon Kake No Rod Etahk Ka Esowo
22 Owo Solomon kehm mehle yiimi go mbuk-

song egudu njom ji bo kpo lim njom ka Jehova,
go esamahr anebe Isreel kpee, nyange abo enye
ton go ero,

23 kehm bungu re:
Jehova Esowo bi Isreel, Esowo abehng abehng

limm bi li ana wo go ero ejahbetul, afi ga ndi a
atahng ndi, wo ji kpo bum nwongo nyi elkoro a
alokeltum eba, bo ji kpo soro asi go ega abang a
ntim a ntim ebo.

24 Wob bum enyame eba a nsoo Devid nlokel-
tum ewa, wob ko nnyo ema nyam enyam, fere ko
abo enya lim enyam bio, ana li a lela.

25Anv Jehova, Esowo bi Isreel, bum enyam eba
bi a nyame ka Devid nsoo ewame, bi a bungu re,
<A nehm tiki jol go elehng nne no bahke jehke
go eti etul ji Isreel go egame esamahr, lꞌlub jol re
abon eba bahke bele ekunukpu go nsol kpee nyi
bo kpˈlimi, jo jen go agame esamahr, ana wo ma
jen.>

26 Fvfo anv, Esowo bi Isreel, nong alum enya
nya a nyame tong nsoo Devid nlokeltum ewa
lohko jol ano go etingitingi.

27 Wo etingitingi ji re Esowo bahke jolo a
njina? Ewuungu ji elbung, jol ejahbetul ji kpꞌsahb
wꞌwahre, wa-a nehmma biingi. Bahke limi renan
etahk Esowo jia kehm-a biingi ji m ma si!

28Limi limi kan, lub wuungu atung enya go ero
bi nlokeltum ewa kpˈkake a elgboongo re wo tib-
r ndon, Jehova Esowo ebame. Wuk eling a ero bi
nlokeltum ewa kpꞌkake go ega esamahr lela.

29 Lub lennge amahr enya, wo seenge etahk jia
atv a njul, edi jia ji a bungu re, <Mbing enyame
bahke jolo o,> eji a bahke wuku ero bi nlokeltum
ewa kpꞌkake seenge esamahr ebe edi jia.

30Wuk elgboongo ni nlokeltum ewa, a ni Isreel
ane eba, eji bo kpˈkake ero seenge edi jia. Wuk
go ejahbetul edi ellene eja, a lꞌwuk tahm ka-r.

31Nne lˈsoodo nnebjing ewe, wo lꞌjol re á bahke
koko nwongo, á lꞌba ba ko nwongo go mbuksong
egudu njom etahk Esowo jia,

32wuk go ejahbetul, wo lim ejum. Lam alokel-
tum eba, ka nne no ma lim ejum jio ebi, wo nne
no ki lim ebi, ka-e eno.

33Ngare nyi ane eba, anebe Isreel, boma gbo go
ebta go esamahr anebekv ebo, tib go ebo abiafem
nya bo ma lim bade a na, bo lꞌfere sennge feere
go ega, ba tehk mbing enya, jo kak ero fere jo
gboongo go etahk Esowo jia,

34 tˈti lub wuk go ejahbetul, wo fere tahm ka
Isreel ane eba go ebo abiafem, fere ko bo ba go
ndi nyi a ka babnde abo.

35 Lꞌjol re elbung nehme kpe na elahb tib go esi
abiafem nya ane eba ma lim bade a na, bo lꞌkak
ero seenge go edi jia, fere tehk mbing enya, fere
sennge njahm go ebo abꞌbi tib eji a ma kak bo
erem,

36 tˈti wuk go ero, wo fere tahm ka Isreel
alokeltum eba go ebo abiafem, Isreel ane eba. Tib
bo mbang nyi nno ana bo bahke lene nkpin ebo,
fere tumelahb tv go ndi nyi a ka ane eba ana ejum
elehkelkv.

37Ngare nyi egburu njal, afi abˈbi ayam lꞌba go
ejahbe, afi akab nti wuudu fere bol, agohrobi afi
akpaange, afi anebekv ba sennge bo kak go eboa
nfam, elkohn elrannge anehng anehng a eyam
abehng abehng bi bahke bake,

38 fvfo ngare anyehng anyehng nyi nnea Isreel
lˈkak ero, afi gboongo, no nne fere kahn bade
erem bi li no go ege eltim, fere nyange abo enye
ton go etahk Esowo jia,

39 tˈti wuk go ejahbetul, edi ji wo lene no. Wo
tahm ka bo, lim toono nne awohng awohng go
mbang ana nyi á limi no, eji a kpꞌkahne eltim
ene <<tib wo ntahngtahng kpꞌ kahne eltim ni ane
kpee>>,

40 eji bo lꞌfahl-a ngare kpe kpe nyi bo lene go
ndi nyi a ka babnso ewahre.

41 Go eyake ji ajenne ba ki lohng go Isreel ane
eba, wo bo lohng go ajahbe nya li fee ba tib bob
wuk bade egburu mbing enya-

42 tib ane bahke wuku bade egburu mbing
enya, a egburu ebo eba, bi a ma tanne, - bo lˈba
kak ero seenge esamahr etahk Esowo jia,

43 tˈti wuk go ejahbetul, edi ji a lene no,wo lim

ajehng ajehng ji njenne lꞌbahb go ega, eji ane kpee
ba li go njini lꞌkahnmbing enya, fere jo fahl-a, ana
ane eba Isreel kpo fahl-a, bo bahke tob kahn re
etahk jia ji m ma si, Mbing enya li o.

44 Ane eba lꞌlohng je re bo song nok a anebekv
ebo, edi ajehng ajehng ji a lꞌtum bo, fvfo bo lꞌkak
ero ka Jehova, seenge go ejahbe jia ji a ma yehke,
a etahk Esowo ji m ma si tib Mbing enya.

45 Tˈti wuk ero ebo go ejahbetul, a elgboongo
ebo, wo lim ji bo kpˈsebe.

46 Ngare nyi bo lꞌlim abiafem bade a na- tib
nnene limm no kil jo lim abiafem- a fere bel
erakatahng a bo, fere rod bo ka anebekv, bo ji
bahke rodo bo ana aju tahm go ebo ejahbe, jolo
fee afi kpidikpidi;

47Fvfo bo lꞌfere gbo ndon yaange ntir abo go ndi
nyi bo wob eju, fere gbo ndon, gboong-a seenge
go ndi nyi ane ba bobo bo kak eju, fere bung re,
<Wahr eblim abiafem, wahr eblim ebi, ji e ma lim
ebsab sehng>;

48 fvfo bo lꞌsennge feere go ega a ntim a ntim
ebo, a atohko atohko ebo, go ejahbe ji anebekv
ba ko bo ba kak eju, fere kak ero seenge go ndi
nyia nyi a ka babnde ebo, fere feere go ejahbe ji
a ma yehke, a Etahk Esowo ji m ma si go ega-a
Mbing;

49 Tˈti wuk go ejahbetul, edi ji a lene no, wo lim
ji bo kpˈsebe.

50 Fvfo tahm ka ane eba, ba ma lim abiafem
bada na; tahm ka bo go abi nsol nya bo ma-a
soodo, wo tob lim ane ba bobo bo go ebta nyehn
bo ndon;

51 tibre bo ane eba ba, a ejum elehkelkv eja, bo
ji a yehke bo go Ijib, go edi jio ji nfuubu erem.

52Nong amahr enya lennge wo wuk elgboongo
ni nlokeltum ewa, a elgboongo ni Isreel ane
eba kpꞌgboongo, fvfo jo wuk bo ngare anyehng
anyehng nyi bo lꞌling tob-a.

53 Tib a jahme bo ebo go ellong ajahbe njini
kpee re bo jol ejum elehkelkv jꞌja, ana a bungu
gbul gbul gbuul sehng eji Mosis nlokeltum ewa,
eji wo Nsoo Ntula Jehova yehke babnsoo ebahre
go Ijib.>>

54 Eji Solomon ma kak aro nyaa kpee mal fere
gboongo Jehova, á kehm mehle go mbuksong
egudu njom ji Jehova, edi ji á jolo go alahng
ajamme, fere ton abo enye go ejahbetul Esowo.

55Ámehle yiimi, kehm fuulu anebe Isreel kpee
ba jolo o, kehm bungu wahre wahre re:

56Nong eltehke jol ka Jehova, ye ji ma ka Isreel
ane ebe erekekv ana á nyame no. Jol ellum
anehng anehng ka kane go anobo nobo anyam
kpee nya á nyame no sehng goji Mosis nlokeltum
ewe.

57Nong Jehova Esowo ebahre jol anahre, ana á
jolo a babnsoo ewahre; nong á ki-r tiki yake abo,
afi fere ten-r.

58Nong á sennge ntim enyahre tv elne, eji e lꞌjo
jen go egea mbang, fere jo bum nkahn, atahm, a
ntibi enye, nya á ka babnsoo ewahre.

59 Fvfo nong alum enyame nyaa, nya mma kak
ero go esamahr bi Jehova, jol bad bad goji Jehova
Esowo ebahre atv a njul, eji á lꞌlim ji nlokeltum
ewe kpꞌsebe, a ji ane ebe Isreel kpꞌsebe efung
abehng abehng,

60 eji ane kpee ba li go njini lꞌkahn re Jehova
Esowo bi, fvfo Esowo bindiki go kpeem li.

61 Fvfo nong ntim enyahne kpee jol ka Jehova
Esowo ebahre, wahn jo toono ntibi enye, fere jo
kpunu nkahn enye ana ń kpˈlimi lela.

Bo Rodo Etahk Esowo Kak Jehova go Ebo
62Owontula Solomon a anebe Isreel kpee kehm

limi ajomjom go esamahr bi Jehova.
63 Solomon ko efong atahltahl nkpel atahl abal

a nkpel elku (22000) fere ko ejoro a ebul atahltahl
nkpela atahlku (120000) lim njom nyi elkoono.
Ano ntul a anebe Isreel kpee faake etahk Esowo
jio ka Jehova.

64 Efung bꞌnehm o, ntul rodo elka nlaaga, go
mbuksong mi etahk Jehova fere lim jol saang,
owo á limi ajom nya eljahme fi, a nya nkohl, a
afom nnyamma njom elkoono, tibre egudu njom
ebilikpi ji jolo go esamahr bi Jehova se sehng, re
bo ko lim ajomnya eljahmefi, a nya nkohl, a afom
nnyam ma njom elkoono.

65Anowo Solomon limi Elkak ni Nkpatahk nyio
kpee ngare nyia, anebe Isreel fvfo kpee jolo a ne,
nrur ane gbalee, ane ba lohng go Lebo ji Hamati
tete song rehng fee edamme ji Ijib. Bo limi eyiiki
jia go esamahr bi Jehova Esowo ebahre go nfung
na esehma, kpe budunfung esehmanyehko, kpee
jolo ewubu a nfung eni.

66 Eji elkak ma mal, etoono efung, bi biingi
nfung enehkeni, á tongo ane feere kehnge go
eboa ntahk. Bo kake ntul saam, fere mehl kehnge
go eyebatahng, a elgeere go ebo a ntim, go anoobo

nsol kpee nya Jehova ma lim ka nlokeltum ewe
Devid a Isreel ane ebe.

9
Jehova kehm lohngo ba kpiri Solomon

1Ngare nyi Solomon ma si etahk Jehova mal, a
ekpasiki ntul, fvfo lim nsol kpee nyi á sebe re á
lim.

2Owo Jehova kehm lohngo ba kpir-e go etoono
nkpele, ana á tohk-e kpiri go Gibion.

3 Jehova kehm-e tongo re, <<Me n wuk ero eba,
a elgboongo ni a ma gboongo go egame esamahr;
me n lim etahk Esowo ji a ma si re jol saang, eji a
ma kak Mbing enyame o go njinanjini. Amahr
enyame a eltim ename bahke jolo o ngare kpe
kpe.

4 Go ejang bꞌba, wo lꞌfere toon-m a eltim eltim
ena kpee, a etingitingi, ana nso Devid jo toon-m,
fere jo lim elkahn anehng anehng ni n ka-a no, jo
toono ntibi, a atahm,

5 m bahke jehke ebangenahb eja go eti etul ji
Isreel go njinanjini, ana n nyame tong nso Devid
eji m bungu re, <A nehm tiki jol elehng nne no
bahke jehke go nji etul nyi Isreel.>

6 Wo lˈfere jol wo, afi etˈtohngo eja, lꞌsenng-m
njahm, fere ten eltoono nkahn a ntibi nyi m ma-
n ka fere tahm song loko asowo nyako, fere jo kak
bo,

7 owo m bahke yabe anebe Isreel go ndi nyi m
ma ka bo, fvfo m bahke tene etahk ji m ma lim
re jol saang ka mbing enyame. Isreel bahke jolo
na jol ejum elgal, fere jol ejum enyok go ellong
ajahbe kpee.

8 Etahk jia ji li saang, bahke jolo ana ebimbim,
bahke jolo ejum ji bahke tane ane ba kpꞌsehnge
go mbang eko, bo fere jo nyok re, <Jenji wahnge
Jehovama lim elkohn ejum ana jia bada ndi nyia,
a Etahk Esowo jia ji li saang?>

9 Ane bahke faange re, <Tibre bobten Jehova
Esowo ebo, ye ji yehke babnde ebo go ndi nyi Ijib,
fere kpi asowo nyako toono, jo loko, fere jo kak
bo, owo wahnge Jehova ma ko elrannge nia ba
kunu bo go esi.> >>

Ntum nyehko Nyi Solomon Limi No
10 Eji nnya eltahl ma mal nyi Solomon ko no

si ntahk ebal ebal nyia, etahk Esowo ji Jehova, a
ekpasiki eje,

11 ntula Solomon kaa Hiram ntula Taya esi
ejahbe eltahl, nya li go Galili, tib Hiram wo ka-
e nti aseda, a nti junipa, go agul nya á jo seb re á
ko jo lim eltum.

12Wo eji Hiram lohngo go Taya re á ba nyehn
asi ajahbe nya Solomon ka-e no, asi ajahbe nyao
we-e korem.

13 Á kehm-e bahbe re, <<Elkohn asi ajahbe a
nya a nya a ma-m ka, mmonannee? Á kehm
lungu asi ajahbe nyao re Kabul* (ji lohngo re,
lohngem ejumjum), mbing nyio nyi bo kpi no tete
tub lela.

14 Limi limi kan Hiram ebtum ebahk agul
atahltahl nkpel ewubbal a atahl awubu tv ntula
Solomon.

15 Ntoora nnyo nyia li bade ntum nyi ntula
Solomon jo bob ane kak bo jo lim atahntahn
* 9:13 9:13 Kabul: ji lohngo re, lohngem ejum

ntum, re bo si etahk Esowo ji Jehova a ekpasiki
eje, a ndi nyi á kake adamme, a akahme nya
Jeusalem, re bo tuungu esi ejahbe Hajo, a Megido
go Gejer si.

16 Re kehm rehnge ngare nyio Fero ntula Ijib
ebba bohko Gejer ebta, fere bob Gejer. Fere jahm
agun. Á wulu anebe Kenan ba lene o, fere rod ka
mmon ewe no nkal ana ejum ayare elbal mmon,
ngare nyi mmon no nkal song bal Solomon.

17 Solomon tuungu Gejer si. Á si Beti Heron ji
edamme,

18Baalati a Tadmor ji li go edi erikendi ji li wum
wum, go egea ndi,

19 a ajahbe enye nya á jo kuuru nsol, a ajahbe
nya amvtv akuungu enye, a anyꞌnya enye, a ejum
ajehng ajehng ji jo kor-e re á si go Jeusalem, a
Lebanon a adi kpee nya á jo fili.

20 Ane kpe tiki jol o ba lohng go Amor, a anebe
Hiti, a anebe Periji, a anebe Hivi, go anebe Jebusi
ba lene o ndi nyio. Fvfo ane baa anebe Isreel
sang.

21 Etˈtohngo ji ane bao ba sa o go ndi nyio, bo ji
anebe Isreel ki kam bo yehke, bo ba jolo ane ba
Solomon jo bob bo, bo jo lim ntum eju ka-e, ano
wo li no tete rehng efung bi lela.

22 Wo Solomon tikem ko nnea Isreel bum eju;
bo jolo abanoko ebta, ane ba jo lim eltum a ne,
atubesi ane, atubesi nsoja, a ane ba jo fili amvtv
akuungu, a ane ba jo fing.

23Bo jˈnehm ba tob jol atubesi go eltum anehng
anehng ni Solomon bele no, ane atahltahl atahl
asehma ane awubu, atubesi baa ba jo kpur fere

jo tv ane ba jo lim eltum.
24Ejimmona Fero no nkalma lohng go ejahbe ji

Devid ba rehng go ekpasiki ji Solomonma si ka-e,
á kehm kake ndi go adamme nyao.

25 Nkpel era go elya Solomon jo limi njom nyi
eljahme fi, a njom nyi elkoono go egudu njom ji á
ma si ka Jehova, jo kak agun go insen go esamahr
bi Jehova jo teebe, mbang nyia, á jo limi ji jolo
ka-e re á lim go etahk Esowo.

26Ntula Solomon tob kono asohkkahng go Ejion
Geber, ji li kohlo Elati ji Edom go nkpe Aya
Nkpafa.

27 Owo Hiram kehm tumu ane ebe, ba kpo jen
agburu aya, bo ji kpꞌkahne ana aya li no, re bo jo
fing asohkkahng a ane ba Solomon.

28 Bo fingi asohkkahng rehng go Ofir, fere song
ko abahk agul nya a lˈdumu bahke lubu rehng
ebam akang atahltahl nkpela atahlku ba ka ntula
Solomon.

10
Ntula Nnenkal no lohng go Seba Ba Yele

Solomon Eljen
1 Eji ntula nnenkal no Seba wuku bade elgahm

ni Solomon, ni ko ekpunuba kambing nyi Jehova,
á ba re, á ba wuungu Solomon a atahntahn
abahbe.

2Eji á ba rehng go Jeusalem a ellong ane gbalee,
a nsol afang gbalee, akamel gbalee solo nkang,
agul gbalee, go anobonobo atal, nya sahb kˈkim
ekun á ba goji Solomon, kehm ba bung bada nsol
kpee nyi wob-e go ege atahng.

3 Solomon faange abahbe enye kpee; ejumjum
jolem ji sahb rꞌriidi ntula Solomon re á lennge ka-
e.

4 Eji ntula nnenkal no Seba nyehne ngbere nyi
Solomon a ekpasiki ji á ma si,

5 nsol alehke nyi kun-e go ekpukuru, ana abal-
imi eltumebe kpo ji, ane ba kpo lok-e a nsol nyi bo
kake go ngubjing, ane ba kpo fa amahm ka ntul,
a ajom nya á kpo jahm fi go etahk ji Jehova, tan-e
eko.

6 Á kehm bungu tong ntul re, <<Nsol nyi a ma
lim, nyi n wuku go egame ejahbe, a ngbere enya
lohko li go nseenge.

7 Wo n taamem nsol nyia tete n lohng ba, ba
nyehn go egame amahr antahng. Go etingitingi,
jol bo me-e tongem rehng ejang nsol nyi m ma
ba nyehn, go ngbere a afang, a kpi gbalee sehnge
ana n wuku no.

8 Nyehn egburu eyebatahng ji ane eba bahke
bele! Nyehn egburu eyebatahng ji abalimeltum
eba bahke bele! bo ji bahke soro asi jo yiimi go
ega esamahr jo wuk ngbere enya!

9 Eltehke jol ka Jehova Esowo eba, ye ji me-
e yebe atahng tob-a re á jehk-a go eti etul ji
Isreel. Tib go esi elkoro ni Jehova kpi nkahlkahl
ka Isreel, á ma-a kunu etul, eji á lˈjo lam elam ji
nno, fere jo lim nsol nyi kpꞌnobo.>>

10 Á kehm kake ntul ebahk agul nya a lˈdumu
lubu sehnge ebamakang atahltahl nkpele ewubu,
a nsol nkang gbalee nyi kpo lim nsol yebe. Go
atal nya nno a nno nya kpo sahb kˈkim ekun.
Nnene kpeem tiki ko nkang gbalee nyi kpo lim
nsol alehke yebe ana nyi ntula Seba ko ba ka

ntula Solomon.
11 (Ellong asohkkahng nya Hiram ko agul go

Ofer ba; fvfo bo tob ko nti gbalee nyi bo kpo lung
re almug, a atal nya nno.

12 Ntula Solomon ko nti almug liibi Etahk Es-
owo a ekpasiki ntul, fere tob lim egehmegehme
a egili ka abayimase. Wo elkohn nti almug nyaa
bo ka kpe tiki ko ba go Isreel, jol elkohn nia bo ka
kpe tiki nyehn bomo efung bio.

13Ntula Solomon ka ntula nnenkal no Seba nsol
kpee nyi á sebe no fere bahb, nsol nyehko nyi
Solomon tohk-e kak go ege ebo wobem go atahng
ellong nsol nyia. Owo á kehm feere a ane ebe
kehnge go ege ejahbe.

Afang nya Solomon
14 Agul nya Solomon jo bel elya elya jo lubu

rehng ebam akang atahltahk atahl awubu.
15 Akpohko nya á jo ko goji abagungu nsol a

abajenare woomem go atahng, a nya lohngo go
abo nya Atul anebe Arab, a abafiladi ba ndi nyi
Isreel.

16 Ntula Solomon limi ekum agul agul, atahl
awubu nya nnen nya bo dv na. Kariki jol lubu
rehnge ekilo agul ebsehma.

17 Ntula Solomon tob limi abonsˈsohko akum
agul atahlku nya bo ma dv, sa ntiil ekum ajehng
ajehng jo lub ana ekilo agul ebbal. Á kake nsol
nyia go ekpasiki ntul go ekulegbe Lebanon.

18Ntul fvfo tob limi egburu eti etul, bo ko ntang
njok lim, fere ko agul nya nno wohng bulu.

19 Eti etul jio bele egudu elwahre na ebrakera,
ero ebe bele ejehngka. Go ejang ebbal ebbal bi

eti etul jio, bele edi ekunabo ji ntul bahke jo kunu
abo, bo fiki egabe ji yim no ejang ebbal ebbal.

20 Eti etul kpi ngbahk erakera nyi nne bahke
wahre rehng ero, ewubu egabe ebbal yim esi
ngbahk ejang ebbal ebbal. Elkohn eti etul ana jia
bo ka lꞌlim ka etul abehng abehng go njini.

21 Ntuku kpee nyi ntula Solomon jo wo alahb,
bo limi go agul, a nsol nyi bo limi go ege Ekpasiki
ekulegbe ji Lebanon bo ko agul nya nno a nno
lim. Ejumajehng ajehng bo koomasilva lim, tibre
asilva ngare nyi Solomon ellub anehng anehng
belem.

22 Ntul bele asohkkahng gbalee nya jo jen are,
go aya ngare nyꞌnehm a asohkkahng nya Hiram.
Asohk kahng nyao jo feere nkpel anyehng go
nnya era, bo jo solo agul, asilva, ivori, a ebuk, go
ellong nki.

23 Ntula Solomon gboo afang sehng, a ngbere
sehnge atul bako kpee go njini.

24Nne kpee go njini jo lohngo ba re bo ba wuk
ngbere nyi Esowo ma kak Solomon go eltim.

25Go elya elya, nne awohng awohng no lꞌba go
ege, á jo ko ayare asilva, agul, abomo, nsol ebta,
nsol nkang nyi kpo lim nsol alehke yebe, anyˈnya,
a ebvankang.

26 Solomon bele amvtv akuungu, anyˈnya, á
bele amvtv akuungu atahl tahkl nkpel era atahl
awubu, a anyˈnya, atahl tahl go eltahl a nkpel
ewubu nya á bumu go ejahbe amvtv akuungu, a
nya jolo a ne go Jeusalem.

27Ntul limi asilva jol ndaange ejum go Jeusalem
ana atal, fvfo aseda jolo go nrur are akuntaake
afik ekulegbe nya abangenahb awong.

28 Bo jo gunu anyꞌnya nya Solomon go Ijib, a
Silisia, abajenare ntul jo gunu bo go Silisia, go
ekun bi nno

29 Bo gungu amvtv akuungu go Ijib, go esekel
asilva atahlatahl atahl awubu, anyꞌnya bo gunu
go abahk asilva atahl asehma ebahk ebwubu. Bo
tob tumu bo tv atul ba anebe Hiti, go atul ba
anebe Aram.

11
Ellong akal ba Solomon

1 Ntula Solomon bele elkoro a anebkal ajahm-
jahm gbalee, budu mmona Fero no nkal, á tob ko
anebkal go Moab, ko go a Amon, ko go Edom, ko
go Sidon, a go Hiti.

2Bo lohng go ajahbe nya Jehova ma tong anebe
Isreel re, <<Kana tiki ko elbal semme a bo, tibre
bo bahke tiki sennge ntim enyahne feere goji
asowo ebo.>> Wo Solomon tiki tub bo ejahm go
ege elkoro.

3 Solomon bele akal atahltahl atahlku bo jolo
abon ntul, nkoro enye jolo atahlku. Akal ebe
senng-e eltim á jo toono asowo ebo.

4 Ngare nyi Solomon ma kul, akal ebe senng-
e eltim feere goji asowo nyako, eltim ene kpeem
jol kpe kpe, ejang bi Jehova Esowo ebe, ana eltim
nde Devid jolo no.

5 Á jo toono Astoreti esowo nnenkal bi anebe
Sidon kpo kak, a Molek ebꞌbi esowo bi anebe
Amon.

6 Ano wo Solomon limi abiafem go esamahr bi
Jehova, á toonem Esowo jang jang, ana Devid nde
jo toon-e.

7 Go ewong ji ero nfam bi Jeusalem, Solomon
song si etahk elom ka Semosi ebꞌbi esowo bi
anebe Moab, a edi ji Molek ebi esowo bi anebe
Amon.

8 Solomon limi akahnlom ka akal ebe kpee ba
jolo ajahmjahm, bo jo jahm insen fi, fere jo lim
ajom ka asowo ebo.

9 Wo Jehova atahng kehm-e rake tob Solomon
tibre yeb yehke eltim ene goji Jehova Esowo bi
Isreel, ye ji ma lohng ba kpiri nkpel na ebal.

10 Jol eji á ma tohko tong Solomon re á kꞌtoono
asowo yako, Solomon kpunem elkahn ni Jehova.

11 Owo Jehova kehm bungu tong Solomon re,
<<Eji li re ana so a kpˈlimi, fere ten elbumu
nwongo enyame a ntibi enyame, m bahke tiki
taare eti etul jia go ega ebo, fere song ka nlokel-
tum ewa go ellong alokeltum eba.

12 Jol eji li li ano, tib go esi ji nso Devid, n nehm
lim go ngare nyi a kpeke li go elkpin. M bahke
yehke go ebo bi mmon ewa.

13 Fvfo n nehm taare etul bio kpee go ege
abo, m bahk-e kake etˈtohngo ajehng tib go esi
ji Devid nlokeltum ewame, a esi ji Jeusalem ji m
ma yehke.>>

Anebekv Solomon
14 Owo Jehova kehm melle nnekv re á nok a

Solomon, Hadad ji lohng go ebangenahb ntula
Edom.

15Mahne eji Devid jo nok ebta a Edom, Joab ji
ntubesia nsoja, je re á song kpa akvne kak, wulu
aneblum kpee go Edom.

16 Joab a anebe Isreel kpee jolo o go nnyahng
erakera, tete bo rannge aneblum kpee go Edom.

17Wo Hadad ngare nyia kpeka li mmonse, á be
tahm go Ijib a egom atubesi ane ba anebe Edom,
bo ji ma tohko loko nde.

18 Bo mehle go Media, tahm go Paran, owo bo
ko ane go Paran tahm a bo, bo song rehng go Ijib
goji ntula Fero, fvfo ye wo ka Hadad etahk, fere
tob ka-e ndi, a nsol alehke.

19 Fero atahng jo yebe sehng tob Hadad, owo
wahngka á ka-e mmonannyehn nkal ewe, ntula
nnenkal Tapenesi go elbal.

20 Mmonannyehna Tapenesi no nkal, jele
mmon no nlum ka-e no bo jo lung-e re, Genubati,
fvfo ye wo Tapenesi le-e no go etahk ntul. Owo
Genubati lene no go ellong abone Fero.

21 Eji Hadad jolo go Ijib, á kehm wuku re
Devid ebtahm ebim ejok, fvfo re Joab ntubesi
nsoja ebtob kpo. Owo Hadad kehm tongo Fero
re, <<Yak-m, me n tahm feere song go egame
ejahbe.>>

22 Fero kehm-e bahbe re, <<Wobjol go elehng
ejum ajii <a,> ji wahnge a yahke feere go ega
ejahbe?>>
Hadad kehm faange re, <<Ejumjum, yak-m me

n song!>>
23 Esowo tob melle Rejon mmon no Eliada, re

á ba nok a Solomon. Rejon wo be goji nde nju,
Hadadeje ji jolo ntula Joba.

24Ngare nyi Devid rannge nsoja nyi Joba, Rejon
koo ellong ane, bo ji ki jo wuk nyi etung, ye jol
ntubesi abo. Atahnsi ane baa mehle song rehng
go Damaskusi, go wo bo kak elsi ji jo fili ane.

25 Rejon jolo nnekv no anebe Isreel go afung
kpee nya Solomon jolo go elkpin. Budu a atong-
tong nya Hadad jo lim. Rejon jo fili ane go Aram,
fere jo bib a anebe Isreel.

Jeroboam Tene Eltoono Solomon
26 Fvfo Jeroboam mmona Nebati kehm kpe

sennge jo nok a ntul. Á jolo nlokeltum awohng go
ellong alokeltum Solomon, nnea Efriim no lohng
go Jereda, nnyehn jolo nkalebun no bo jo lung-e
re Jerua.

27Ntoora nnyomi a ana á noko a ntul: Solomon
ebkak ndi go adamme, fere tuungu akahme nya
jolo sennge Jeusalem kak, ejahbe ji nde Devid.

28 Jeroboam jia jolo nnooba nne, fvfo eji
Solomon nyehne ana njangkun nyia limi eltum
ene, á kake re á jol ntubesi no ane ba kpo lim
atahntahn ntum go etꞌtohngo ji Josef.

29 Ngare anyehng eji Jeroboam lohngo go
Jeusalem asongo, owo Ahija nnyehnamahr no
Silo kehm ba wan-e go mbang nyi abon ajahbe
ki jol, á kake ekpawobo ji nfenfe. Bo bo ba jolo go
elka emahng,

30owoAhija kehm jabbe ekpawobo ji á kake no,
kehm yange wubu ejang elbal.

31Owo á kehm bungu tong Jeroboam re, <<Rod
ejang ebwubu bꞌba, tib ji Jehova Esowo bi Isreel
ma bung ji a re, <Nyehnee!, m bahke yange eti
etul jia go ebo bi Solomon, fere ka-a etꞌtohngo na
ebwubu.

32 Wo tib go esi ji Devid nlokeltum ewame, a
Jeusalem, ji m ma yehke go atꞌtohngo nya Isreel
kpee, á bahke bele etꞌtohngo ajehng.

33M bahke limi jia tibre Solomon a ane ebe bo
ma-m ten, kpꞌfere kake Astoreti, esowo nnenkal
bi anebe Sodon, a Kemosi esowo bi anebe Moab,
aMolek esowo bi anebe Amon, fvfo bobten eljene
go egama abang, fere ten eblimi ji kpꞌnobo go
egame amahr, ntibi enyame a atahm bobten
elbumu ana Devid nde no Solomon bumu no.

34Wo n nehm yehke eti etul jia kpee go ebo bi
Solomon; Me-e lim re á jol ntul go afung kpee nya
á li elkpin, tib go esi ji Devid nlokeltum ewame,
ye ji n yehk-e no, fvfo ye ji jo bum atahm enyame
a ntibi.

35M bahke yehke eti etul jia go ebo mmon ewe,
fere ka-a etꞌtohngo ebwubu.

36Wombahke kakemmona Solomon etꞌtohngo
ajehng, eji ebangenahb ji Devid nlokeltum
ewame bahke tiki jo bel ntul go egame esamahr
go Jeusalem, go ejahbe ji n yehke re me n kak
Mbing enyame.

37Limi limi kan, tib wo, m bahk-a koko, a bahke
fili ane kpee ba eltim ena kpꞌsebe; a bahke jolo
ntul no Isreel.

38 A lꞌlim ajehng ajehng ji n ka-a elkahn, fere
jen go egame abang, fere lim nsol nyi kpꞌnobo
go egame esamahr, go elbumu ntibi enyame, a
nkahn, ana Devid nlokeltum ewame jo bum, m
bahke jolo a na. Mbahke limi eti etul ka-a ji bahke
kange ana ji n limi ka Devid, fvfo m bahk-a kake
nfam nyi Isreel a jo fili.

39M bahke kake etˈtohngo ji Devid erem tib go
esi jia, wo n nehm kak bo erem go njinanjini.>>>

40 Solomon gare ana á bahke wulu Jeroboam,
wo Jeroboam be tahm go Ijib goji Sisak ntul no

Ijib, fere song jol go tete Solomon kpo.

Elkv ni Solomon
41 Bade nsol nyehko kpee ana Solomon fili

ejahbe - nsol kpee nyi á limi no, a ngbere nyi á tibi
no bo nyono kak go nwer aka nyi atula Solomon

42 Solomon jolo go Jeusalem jo fili Isreel kpee
go nnya atahl abal.

43 Owo Solomon kehm tahme ebim ejok, bo
song kpa-e kak go ejahbe ji nde Devid. Rehoboam
mmon ewe wo kuumu etul toon-e.

12
Anebe Isreel Tene Eltoono Rehoboam

1 Rehoboam tahme go Sekem, edi ji Isreel kpee
ma ji re bo bob-e etul.

2 Eji Jeroboam mmona Nebati wuku ana, (á
tiki kpe jol go Ijib ana á be go esamahr bi ntula
Solomon), á kehm lohngo go Ijib feere kehnge.

3 Bo kehm tumu re bo song lung Jeroboam ba,
owo ye a anebe Isreel kpee kehm tahme goji
Rehoboam kehm song bung tong-e re:

4 <<Nso si-r egburu elsol ni nlen, anv lim
atahntahn ntum nyaa, a egburu elsol ni á si-r no
fere yaare, wahr bahk-a loko.>>

5 Rehoboam kehm faange re, <<Feeren song go
nfung erawahn feere ba go egame.>> Anowo ane
feere no.

6 Owo ntula Rehoboam kehm song kpiri
anebkul mfam ba ma loko nde Solomon ngare
nyi á jolo elkpin. Rohoboam kehm bahbe bo re,
<<Elle ani ḿ bahk-m tubu ni m bahke faange ane
baa?>>

7 Bo kehm-e faange re, <<Lꞌfere jol lela re á
bahke jolo nlokeltum ka ane baa, fere loko bo,
fvfo ka bo nfaange nyi bahke koro bo, bo bahke
soro asi jol alokeltum eba ngare kpe kpe.>>

8 Wo Rehoboam tꞌten elle ni anebkul ka-e no,
fere song kpiri atem ba bo tahme eljini ano, bo ji
jo lok-e.

9 Á kehm bahbe bo re, <<Elle ani ḿ bahk-m
tubu? Anv e bahke faange ane baa ba kp-m tongo
re, <Lim elsol enahre yaare ni nso sii-r no.>?>>

10 Ajangkun nya bo tahme eljini ano kehm
faange re, << Ane baa ma tong re, <Nso si-r
egburu elsol, wo lub lim elsol enahre yaare> tong
bo re, <Ebnyohkobo ebame kpꞌlubu sehnge ebun
ji nsoo.>

11 Nsoo jo si-n alublub nsol; m bahke limi kpe
lub na budu; Nsoo jo dv-n go ntii; womem bahke
jo ko anang jo ta-n.>> >

12 Eji ma rehng nfung era, owo Jeroboam a ane
kpee kehm feere ba goji ntula Rehoboam ana á
bungu no re, <<Feeren ba go egame nfung era
lꞌsehng.>>

13Ntul faange ane baa egban egban. Á tene elle
ni anebkul tub-e no,

14 fere toono elle ni ajangkun nya bo tahme
eljini ano, bungu re, <<Nsoo si-n elsol ni nlen; m
bahke limi kpe lub na budu. Nsoo dv-n go ntii,
wo me m bahke jo ko nnang jo ta-n.

15 Ano wo ntul ki wuungu ane atung, tibre
ejum ji limi a lohng go ebo bi Jehova, eji lˈlim
biingi ellum ni Jehova ni á bungu tong Jeroboam
mmonaNebati, sehng go nnyomi Ahija nnea Silo.

16 Eji anebe Isreel kpee nyehne re ntul wu-
ungem bo atung, bo kehm faange ntul re:
<<Wo anvmbake anyii e kpi kpi goji Devid, ebo

abii e kpi kpi goji mmona Jesi?
Wahn anebe Isreel, Feeren go egahna

nkpatahk! Song kpur-n etahk ejahne, wahn
Devid!>>
Ano wo anebe Isreel kehm tahme kehnge.
17Wo bade anebe Isreel ba jolo go ajahbe Juda,

Rehoboam tiki jo fili bo.
18Ntula Rehoboam kehm tumu Adoniram, ye ji

jolo ntubesi no ane ba jo lim atahntahn ntum, wo
Isreel kpee tuub-e atal wul. Wo ntula Rehoboam
noko be kuumu go mmvtv akuungu enye, be for
song rehng go Jeusalem.

19Ano wo anebe Isreel tiki kpe li ekv a ebange-
nahb ji Devid tete tub lela.

20 Eji anebe Isreel kpee wuku re Jeroboam
ebfeere kehnge, bo kehm tumu, bo lung-e ba
ga edi ji ane ma kono, bo fere bob-e ntul no
Isreel kpee. Etˈtohngo ji Juda ji ji sa no jo toono
ebangenahb ji Devid.

21 Ngare nyi Rehoboam ba rehng go Jeusalem,
á kehm ba lung etꞌtohngo ji Juda a etˈtohngo ji
Benjamin kpee, ane atahltahl nkpel atahl abal
ewubu ba kpo nok abohng, re bo nok ebta a
etꞌtohngo ji Isreel, fere ko eti etul jia ka Rehoboam
mmona Solomon.

22 Wo Esowo kehm bungu tong nnyehnamahr
Esowo re:

23Tong Rehoboammmona Solomon ntula Juda,
a anebe Juda go anebe Benjamin kpee, a erik ane
bako re,

24 <Ejum ji a ji Jehova bungu no re: Kana je
song nok a abonane ebahne, anebe Isreel. Feeren
kehnge, wahn ane kpee, ji kpˈjolo a, me wo
kpˈlimi.>>> Ano wo bo kpunu ellum ni Jehova,
kehm feere kehnge ana Jehova kaa bo elkahn.

Mmona nfong no bo ko agul lim go Betel a Dan
25 Owo Jeroboam kehm lange ekahme sennge

Sekem go ejahbe ewong ji Efriim, fere lene o.
Owo á mehle no song si Peniyel.

26 Jeroboam kehm gboko ntir go ege eltim re,
<<Li are eti etul bahke feere go ebangenahb ji
Devid.

27 Ane baa lꞌtahm song lim ajomjom go etahk
Jehova go Jeusalem, bo bahke kpe feere song
kehme eltoono ntula abo, Rehoboam ntula Juda.
Bo bahk-m wulu, fere feere goji ntula Re-
hoboam.>>

28 Ntul ko elle ni abatubelle ebe, kehm song to
elokelom agul na ebbal. Kehmbungu tong ane re,
<<kpˈriidi sehng ka-n re wahn jo je go Jeusalem
song kak Esowo go. Anebe Isreel a wo li asowo
enyahne, bo ji yehken no lohng go Ijib.

29 Elokelom ajehng á bumu go Betel, jehko á
bum go Dan.

30 Fvfo ejum jia ebjol abiafem ka anebe Isreel;
ane jo je song kak elokelom ajehng ji jolo go Betel,
fere tahm je fee song kak elokelom jehko go Dan.

31 Jeroboam si ntahk eblom go ero awong, fere
tob yehke abalimajom go ellong ajoobo ane, jol
afi bo jolem ane ba lohng etˈtohngo ji Levi.

32 Á bumu elkak go nfung elku, go nnyahng
enehkeni, ana elkak nyi nkpatahk nyi bo limi go

Juda, fere lim ajomjom go egudu njom. Á limi
ana go Betel, lim ajom ka alokelom nya á ma lim.
Fvfo go Betel, á tob yehke abalimajom kunu go
adi ajom alimi nya á limi no.

33 Go nfung elku go nnyahng enehkeni, efung
bio bi á yehke no antahng, á jo limi ajomjom go
egudu njom ji á limi no go Betel. Ano wo á jo
bum elkak nio ka anebe Isreel, fere jo song wahr
egudu jo lim ajom.

13
Nnyehnamahr Esowo bungu ebi abada njom

nyi Jreroboam limi no
1 Nne Esowo kehm lohngo go Juda ba rehng

ga Betel a ellum ni Jehova, ana Jeroboam yim go
nkpe egudu njom re á lim njom.

2Á kehm rabe wahre wahre go esamahr egudu
njom re: Egudu njom, egudu njom! Ejum ji a
ji Jehova ma bung re, <Bo bahke jele mmon go
ebangenahb ji Devid, bo bahk-e gungu mbing
re Josiya. Á bahke koko abalimajom ba awahre
wahre adi, lim njom kunu o, bo ji kpi ajomjom
lim a. Bo bahke fehke akahb ane kun-a o.>>>

3 Efung bꞌnehm o, nnyehnamahr Esowo tibi
elliingi: <<Awo li elliingi ni Jehovama tib: Egudu
njombahkewake, atongma kun o bahke faade.>>

4Ngare nyi ntula Jeroboamwuku ana nnenlum
Esowo noo rabe ebi bade egudu njom go Betel,
á kehm tanne ebo ebe eji á yim go egudu njom,
kehmbungu re, <<Jabben ye!>>Wo ebo bi á tanne
no ton nne Esowo noo sa wuumu, á kpeem ma
feere ebo bio go ndi.

5Fvfo, egudu njom bahnge, atong eme faade go
ndi ana elliingi ni nne Esowo noo tibi no, sehng
go ellum ni Jehova.

6 Owo ntul kehm bungu tong nne Esowo re,
<<Gboongo Jehova Esowo eba, wo fere kak ero
ka-m re ebo ebame fere jol ana wuku wuku.>>
Ano wo nnenlum Esowo kehm gboongo Jehova,
fvfo ebo ntul kehm feere jol ana wuku wuku.

7Ntul kehm bungu tong nne Esowo re, <<Toon-
m ba go etahk, wo ba li ejum alehke, fvfo m bahk-
a yare ka ejum.>>

8Wonne Esowo faange ntul re, <<Jol afi a yange
nsol kpee nyi a kpi no, fere ka-m ejang ajehng, n
nehmma feere toon-a, jol n nehm li ejum alehke,
afi wo alahb edi jia.

9Tibre elkahn lohng go ellumni Jehova ba kpir-
m re, <á lˈkehme elkehnge, ka tiki li nsol alehke
afi wo alahb, jol ka feere toono mbang nyi á
lohngo no ba.>>>

10 Ano wo, á toono mbang nyindiki, fvfo á
kpeem toono mbang nyi á sehnge no ba go Betel.

11 Nkꞌkulu nnyehnamahr awohng lene o Be-
tel. Abon ebe feere ba tong-e nsol kpee nyi
nnyehnamahr Esowo ma lim efung bio. Bo tob
tongo nde ebo nsol nyi á ma bungu tong ntul.

12Ndea ebo kehm bahbe bo re, <<Mbang anyii
á sennge no tahm?>> Owo abon ebe kehm-e tibi
mbang nyi nnyehnamahr Esowo no lohng go
Juda sennge no tahm.

13 Ano wo á kehm tongo abon re, <<Tooben
mbvankang bum-m.>> Fvfo eji bo ma toobo mb-
vankang bum-e, á kehm wahre kuumu,

14 kehm kehme elfingi asongo jo toono mbang
nyi nnyehnamahr Esowo sehnge no asongo. Á
song kpiri nnyehnamahr Esowo noo jehk go
nnahb eti nyi bo kpo lung re oak, kehm bahbe
re,
<<Wo wo li nnyehnamahr Esowo no lohng go

Juda baa?
Á kehm-e faange re, <<Me wo.>>
15Owo nnyehnamahr kehm-e tongo re, <<Feere

toonem wo ba li nsol egame etahk.
16 Nnyehnamahr Esowo kehm bungu re, <<N

nehm ma feere, toon-a ba ega etahk, jol ejum
alehke n nehm li afi alahb ma n nehm wo a na
edi jia.

17 Elkahn lohng goji Jehova ba kpir-m re, <Ka
tiki li ejum alehke o, afi wo alahb o, jol ka feere
mbang nyi á lohngo no ba.> >>

18Nkꞌkula nnyehnamahr kehm faange re, <<Me
fvfo, me nnyehnamahr wo ana wo. Enjel bungu
aname go ellum ni Jehova re: <Feere a ne song go
ega etahk, eji á bahke ba li ejum alehke, fere wo
alahb.> <Wo na ga á jo kim-e efahnge.>

19Anowo nnyehnamahr Esowo feere toon-e ba
li nsol alehke fere wo alahb go ege etahk.

20 Ana bo jehk go ekpukuru, ellum ni Jehova
kehmbake goji nkꞌkula nnyehnamahr, nome-e ko
feere a ne.

21 Á kehm rabe tong nnyehnamahr Esowo no
lohng go Juda ba re, <<Ji ji a ji Jehova ma bung re:
<Wobten ellum ni Jehova, fvfo á bumem elkahn
ni Jehova Esowo eba ka-a no.

22 Á feere ba, wob li nsol alehke fere wo alahb
edi ji Jehova tong-a re wo kꞌli nsol, afi kꞌwo alahb.

Eji li ano ngubjing enya bo nehm kpa kak go
elahm bi babnso.> >>

23 Ngare nyi nnyehnamahr Esowo ma li nsol
mal, fere wo alahb, nnyehnamahr no feere a ne
ba, kehm ba toobo mbvankang enye bum-e.

24Ana á jo jen asongo gombang, egabe kehmba
kpir-e go mbang wul-e, ngubjing enye sa noongo
go nlum mbang, mbvankang a egabe yiimi kohlo
ekv eje.

25 Egom ane ba jo sehng mbang nyehne ngub-
jing nong go mbang, fere nyehn egabe yim kohlo
ngubjing enye, wo bo tahme song rehng go mfam
ejahbe nyi nkˈkulu nnyehnamahr noo lene no
song tiingi.

26 Eji nnyehnamahr Esowo no ko-e no feere
a ne, ngare nyi á jo feere kehnge wuku no, á
bungu re, <<nlokeltum Esowo wo, no tene ellum
ni lohng go nnyomi Jehova. Jehovame-e faake ka
egabe, ji me-e bob wul go mbang, jang jang ana
ellum ni Jehova me-e kak erehke.>>

27 Nnyehnamahr kehm bungu tong abon ebe
re, <<Toob-nmbvankang bum-m,>> bo kehm limi
ano.

28Owo á kehm lohngo tahm song nyehn ngub-
jing nong go mbang, go mbvankang a egabe yim
kohl-e. Jol egabe ka jaake ngubjing, afi wul
mbvankang.

29 Ano wo nnyehnamahr Esowo rodo ngubjing
nyio nyi nlokeltum Esowo, kunu go njahma mb-
vankang, feere a nyi atahng nfam enye, re á ba
ling-e, fere kpa-e kak.

30 Owo á kehm rodo ngubjing nyio song kpa
kak go ege elahm, kehm noongo elkv ene, kehm

bungu re, <<Eyee Mmonannee ewame!>>
31 Eji á m-e kpa kak, á kehm bungu tong abon

ebe re, <<Me n lꞌkpo, kpa-m wahn kak go elahm
bi bo kake nlokeltum Esowo noa. Roden akahb
enyame bum kohlo nya nye.

32 Tib go etib bi á bungu no sehng go alum
nya Jehova bade egudu njom ji li go Betel, fvfo
bade ntahk eblom nya kun awahre wahre adi go
ejahbe Samaria, bahke lohko jol go etingitingi.

33 Jol eji nsol nyia ma sehng, Jeroboam tikem
yaange ebi abang enye, wo á kpe yehke na
abalimajomba ntahk eblom go ellong ajoobo ane.
Nne awohng awohng no jo seb re á jol nlimanjom,
á rod-e fuulu kunu go ntahk elom.

34 A wo jolo abiafem nya ebangenahb ji Jer-
oboam ji wahnge no ka bo gbo no, fere rannge
go esamahr njini kpee.

14
Enyehnamahr Ji Ahija Nyehne Bada Jeroboam

1 Ngare nyio Abija mmona Jeroboam gboo
eyam,

2 owo Jeroboam kehm bungu tong nkal re,
<<Song, wo song yaange nsol ebjing bo ki-a liingi
re wo nkala Jeroboamwo. Wo song go Silo. Ahija
ji nnyehnamahr li o, ye ji tong-m re, m bahke jolo
ntul no ane baa.

3 Rod ngbu ebred na ewubu wo fili, a akare, go
ekpuma akehng ekon, wo song go ege. Á bahk-a
tongo ji bahke limi mmon noa.>>

4Ano wo nkala Jeroboam kehm limi ji á bungu
no, fere mehl tahm etahk Ahija go Silo.



1Atul 14:5 lxii 1Atul 14:11

Ngare nyia Ahija nehme kpe nyehn, tib yebkul.
5Wo Jehova ebtong Ahija re, <<Nkala Jeroboam

kpꞌbake re á ba bahb-a bada mmon ewe, tib
mmon kpꞌyame, fvfo nfaange nyi a nyi a bahk-
e faange. Ngare nyi á ma ba, á bahke limi awini
re ye nnenkal nondikandiki wo.>>

6 Wo eji Ahija wuku akpade eljen ene go
mbutahk, á kehm bungu re, <<Ba yel, nkal no
Jeroboam. Awini nyaa lohngo renan? Bo ma-m
tum tv-a, a ebi etib.

7 Song, tong Jeroboam re, ejum ji a ji Jehova
Esowo bi Isreel bungu no re: <M mehl-a wahre
go ellong ane, fere lim-a nfilane go ellong anebe
Isreel, ane ebame.

8 N yange eti etul, yehke go ebangenahb ji
Devid, fere feere a ji ka-a, wo jol, a ka jol
ana Devid nlokeltum ewame, ye ji bumu atahm
enyame, fere toon-m a eltim eltim ene kpee, á jo
limi nsol nyi jo nob go egame esamahr.

9Woblim abꞌbi sehnge ane ba gbombang jini ka
wo. Woblim asowo nyako ka elna, alokelom nya
bo ko akuungu lim, á ma-m lim me n rak atahng,
a ma-m sennge njahm.

10 <<<Tib go esi jia, m bahke koko elrannge
ba go ebangenahb ji Jeroboam. M bahke wulu
nnenlum awohng awohng go ebangenahb ji Jer-
oboam go Isreel, jolo nju, afi nne no ma for. M
bahke jahme etahk ji Jeroboam ana nne kpo jahm
ebimbim, tete fi kpee.

11 Nne awohng awohng no li ka Jeroboam no
kpoo go atahng nfam ebv bahk-e lehke, wo bo ji
kpoo go ekulugbe, nruk nyi bahke lehke bo. Me
Jehova wo ma bung!>

12 Go ega, feere song kehnge. Ngare nyi a lꞌsi
yꞌyel go ega nfam, mmon noo bahke kpoko.

13 Anebe Isreel kpee bahke noongo elkv ene,
fere kpa-e kak. Ye ntahng ntahng wo li nne no
li ka Jeroboam no bo bahk-e kpake kak, tibre ye
ntahng ntahng wo li go ebangenahb ji Jeroboam,
ye ji Jehova Esowo bi Isreel ma nyehn ejum ji ma
lim Jehova ma bel eyebatahng.

14 <<Jehova bahke yehke ntul ka elne antahng
no bahke fili Isreel, no bahke tane ebangenahb ji
Jeroboam. Jol anv, ebbom ellimi.*

15 Fvfo Jehova bahke kake Isreel erem, eji
bahke jolo ana elnyane ni kpꞌfuungu go alahb.
Jehova bahke yehke Isreel go nnooba ndi nyi á
ka babnde ebo, fere kam bo faade rehng go Aya
ma Yufrat, tibre boblim Jehova ebbel erakatahng,
eji bo ma lim ago nya esowo bi Asera.

16 Fvfo Jehova bahke yake Isreel abo, tib go
esi abiafem nya Jeroboam ma lim, nya á ma lim
anebe Isreel ma tob song lim.>>

17 Owo nkala Jeroboam kehm mehle o tahm,
fere ba rehng go Tirja. Ana á ba siiri akpade go
eti mbu, mmon noo soro kpo.

18 Bo kpa-e kak, Isreel kpee noongo elkv ene,
ana Jehova bungu no sehng go nnyo mi nlokel-
tum ewe, nnyehnamahra Ahija.

19 Nsol nyehko nyi jolo go ngare nyi ntula
Jeroboam jo fili edi, nta nyi á jo nok fvfo ana á
jo fili edi, bo nyono go awer aka nya atul bao ba
anebe Isreel.

* 14:14 14:14 Alum nyaa go ntoora anyo mi Hibru lenngem

20Áfili edi eltahl a nnya ebal, kehmkpoko. Fvfo
Nadab mmon ewe wo ko nji etul enye.

Rehoboam ba jolo Ntula Juda
21 Rehoboam mmona Solomon jolo ntul go

Juda. Ngare nyi bo bob-e etul yebkang nnya atahl
abal a elya anehng, á fili ejahbe elku a nnya
ebal go Jeusalem, egburu nfam ejahbe nyi Jehova
yehke no kpee go atꞌtohngo nya Isreel, nyi á bahke
kakembing enye. Nnyehn bo jo lung-e re Naama;
á lohng go Amon.

22 Ngare nyi Rehoboam jo fili edi anebe Isreel
limi abꞌbi. Abiafem ebo nyao melle egburu
erakatahng ji Jehova sehnge ana nya babnde ebo
limi no.

23 Bo si ntahk eblom bum elbo, atal njom, bo
jamme ago nya bo jo kak asowo anebkal nya
bo kpo lung re asera, go nwahre wahre ewong
anyehng anyehng, a ala nti nya ma nyange.

24 Fvfo aneblum ba jo jen asꞌsa go ntahk eblom
jolo go ejahbe, bo rodo elbo kak go abi nsol nya
ajahbe nyako jo lim, bo ji Jehova ma kam bo go
esamahr bi anebe Isreel.

25Eji ntula Rehoboamma fili ejahbe nnya elon,
Sisak ntula Ijib kehm ba nok a Jeusalem.

26 Á ba yehke nsol kpee go etahk Jehova, a
nsol nyi woomo go ekpasiki. Á rodo ejum ajehng
ajehng, fere buda akum agul kpee nya Solomon
limi no.

27 Owo ntula Rehoboam ko abilikpi lim akum
go enyo jio ji akum agul, fere rod ka atubesi
ababˈbaabe adi, ba jolo go eltum go mbuga mi
ekpasiki ntul.

28Ngare anyehng anyehng nyi ntul lꞌje go etahk
ji Jehova, ababꞌbaabe jo fili akum nyao, fere feere
a nya song bum ekpꞌkpa nsol abumu bo lꞌlimmal.

29 Bade nsol nyehko nyi jolo ngare nyi Re-
hoboam jo fili edi, a nsol kpee nyi á limi no, bo
nyono go awer nya aka nya atul ba Isreel.

30Rehoboam a Jeroboam jolo go ebta ngare kpe
kpe.

31 Owo Rehoboam kehm kpoko, bo song kpa-e
kak go eyele ebo go ejahbe ji Devid. Nyehn bo
jo lung re Naama á lohng go Amon. Fvfo Abija
mmon ewe, wo ji nji etul enye.

15
Abija Ntula Juda

1 Elku a nnya era nyi Jeroboam mmona Nebati
kpi Isreel fili, owo Abija ba jol ntul no Juda,

2 á kuumu go Jeusalem jo fili ejahbe nnya era.
Nnyehn bo jo lung-e re Maaka mmona Abisalom.

3Á limi elkohn abiafem anyehng anyehng kpee
nya nde no tohko jol ka ye limi no, nya jolo go
ege esamahr; eltim ene á yakem kpee ka Jehova
Esowo ebe ana nde no nkul Devid limi no.

4 Eji jolo jol ano, wo go esi ji Devid, Jehova
Esowo ebe ka-e ka ellennge go Jeusalem, eji á
ka-e mmon no bahke jehke etul toon-e, fere lim
Jeusalem bel atahne.

5 Jehova limi ejum jia tibre, Devid limi ejum ji
jolo go nseenge go esamahr Jehova, fvfo á kanem
elbumu elkahn anehng anehng ngare nyi á jolo
go elkpin, sehngem ji á limi no bade Yuraya nnea
Hiti.

6 Ebta bi gbo Rehoboam abola Jeroboam soro
asi ano ano ngare nyi Abija jolo go elkpin.

7 Bade nsol nyehko nyi jolo ngare nyi Abija jo
fili edi, a nsol kpee nyi á limi no, bo nyon go nwer
aka nya atul ba Juda. Abija aboloa Jeroboam jolo
go ebta.

8 Abija kpo, bo kpa-e kak go eyele babnde, go
ejahbe ji Devid. Asa mmon ewe wo ko nji etul
enye.

Asa Jolo Ntul No Juda
9Ngare nyi Jeroboamma fili Isreel nnya eltahl,

owo Asa kuumu etul go Juda.
10 fvfo á kuumu go Jeusalem nnya atahl abal

a elya anehng. Nnyehn no nkul bo jo lung-e re
Maaka mmon no Abisalom.

11Asa limi nsol nyi jolo go nseenge go esamahr
Jehova, ana nde Devid limi no.

12 Á kame aneblum ba jo lim asꞌsa go ntahk
eblom, fere rannge alokelom kpee nya babnde
ma lim.

13 Á tob kame nnyehn no nkul Maaka yehke
bum go nkpe ana nnyehn no ntul, tibre á bele ebi
elokelom ji á limi re bo jo ko kak Asera. Wo Asa
kimi elokelom tub go, fere rod song jahm fi go
edamme ji Kidron.

14 Jol eji á ki rˈrannge ntahk eblom kpee, eltim
ni Asa á rodo kpe kpe ka Jehova ngare kpee nyi á
jolo go elkpin.

15 Á ko asilva a agul a ajoobo nsol nyehko nya
ye a nde ma rod kak Jehova go ebo, ba a nya go
etahk Esowo ji Jehova.

16 Asa ntula Juda a Baasa ntula Isreel jolo go
ebta ngare kpe kpe, eji bo jo fili adi.

17 Baasa ntula Isreel kehm mehle ebta a anebe
Juda, á song lange ekahme elbaabe sennge ejahbe
Rama kak, eji nne awohng awohng lꞌkꞌlohng, afi
sehng yel go edi ndi ji Asa ntula Juda.

18 Owo Asa kehm rodo asilva a agul kpee nya
sa go adi elkuuru nya etahk ji Jehova, a ekpasiki
eje. Á faake kak atubesi abalimeltum ebe, kehm
tumu bo tv goji Ben-Hadad mmon no Tabrimon,
mmon no Hejion, ntul no Aram, ye ji jo fili edi go
Damaskosi.

19 Á kehm bahbe bo re, bo tong ntul Aram
re,<<Nong wahr ko nwongo, wo, a me, ana nsoo
no ewame ko nwongo a nso no ewa. Nyehne, nsol
asilva a agul ga nya m ma tum tv-a ana ayare.
Anv, yake nwongo anyehng anyehng nyi a ma ko
a Baasa ntula Isreel, eji á lꞌyak-m abo.>>

20 Ntula Ben Hadad taame ji ntula Asa bungu
no, kehm tumu atubesi nsoja enye tv go ajahbe
Isreel. Á noko ga ajahbe Ijon, Dan, Abel Beti
Maaka, a Kenereti go erohko ji Naftali.

21 Eji Baasa wuku jia, á rahke eltuungu Rama,
fere feere go Tirija.

22 Owo ntula Asa kehm kake elkahn ka Juda
kpee, nne awohng awohng limm no ki woomo go
atahng, bo song sol atal go Rama, a akpidi nti nya
Baasa jo ko lim eltum. Nya nya ntula Asa ko si
Geba ji li go Benjamin, tob ko si Mijipa.

23Bade nsol nyehko kpee, nyi jolo ngare nyi Asa
jo fili edi, a nsol kpee nyi ámale lim, kpee nsol nyi
á limi no, a ajahbe nya á si no, bo nyono kpee go

nwer aka nya atul ba Juda. Eji á ma kul á gbo
eyam akpade.

24 Owo Asa kehm kpoko, bo kpa-e kak, eyele ji
ejahbe nde Devid. Jehosafad mmon ewe wo ko
nji etul enye.

Nadab jolo ntula Isreel
25 Nadab mmona Jeroboam ba kuumu etul go

Isreel go etoono elya ni Asa kpi Juda fili, á fili
Isreel nnya ebal.

26 Á limi abi nsol go asamahr bi Jehova, á jo
jene go abang nya nde jo jen, fere jo lim abiafem
nyanehm nya nde limi anebe Isreel re bo jo lim.

27 Baasa mmona Ahija ji lohng go ebangenahb
ji Isaka lame kak-e, fere wul-e go Gibeton ejahbe
Filita, ngare nyi Nadab a anebe Isreel kpee ma
sennge ejahbe kak.

28 Baasa wulu Nadab eji ma kang nnya era nyi
Asa kuumu etul go Juda, fere ko nji etul enye go
Isreel.

29Ana Baasa bomo edi afili, áwulu ebangenahb
ji Jeroboam kpee. Jol á yakem nne awohng
awohng no sa go elkpin, á rannge bo kpee,
jang jang ana Jehova bungu sehng go nnyo mi
nlokeltum ewe Ahija ji lohng go Silo-

30 Jia limi tib go abiafem nya Jeroboam limi no,
fere Isreel bo lim abiafem, fvfo á tob limi Jehova
Esowo bi Isreel rak atahng.

31 Bade nsol nyehko nyi jolo ngare nyi Nadab
jo fili edi, a nsol kpee nyi á limi no, bo nyono go
nwer aka nya atul ba Isreel.

32 Asa ntula Juda a Baasa ntula Isreel jolo go
ebta ngare kpee nyi bo jo fili adi ebo.

Baasa jolo ntula Isreel
33 Eji ma kang nnya era nyi Asa ntula Juda

kuumu etul, Baasa mmona Ahija ba kuumu etul
ka Isreel kpee go Tija, fvfo á fili Isreel eltahl a
nnya eni.

34 Á limi abꞌbi go esamahr bi Jehova, á jo jene
go abang nya Jeroboam, fere jo lim abiafem
nyanehm nya nde limi anebe Isreel re bo jo lim.

16
1Owo Jehova kehmbungu tong nnyehnamahra

Jehu mmona Hanani, fere bade Baasa re,
2 <<N rod-a ana nne no ane ki-a nyi re wo ba

jol nfiladi, fili Isreel ane ebame, wo á fere jo jen
go abang nya Jeroboam, fere lim ane ebame jo
lim abꞌbi, fere jo lim-m m bel erakatahng go esi
abiafem ebo nyao.

3Wo, Baasa a nlaaga enya kpee, m bahke limi
nlaaga enya ana nyi Jeroboam mmona Nebati.

4 Nne awohng awohng no li ka Baasa no kpoo
go nfam ebv bahk-e lehke, wo bo ji kpoo go
ekulugbe nruk nyi bahke lehke bo.>>

5 Bade nsol nyehko nyi jolo no ngare nyi Baasa
jo fili edi, nya á limi no fere bel, bo nyono go nwer
aka nya atul ba Isreel.

6 Owo Baasa kehm kpoko bo kpa-e go eyele
babnde, go Tirija. Ela mmon ewe ko nji etul enye.

7 Wo fvfo, ellum ni Jehova kehm bungu sehng
goji nnyehnamahra Jehu ji mmona Hanani, bade
Baasa a ebangenahb eje, tib go abꞌbi nya áma lim
go esamahr bi Jehova, lim Jehova bel erakatahng
go nsol nyi á limi no, fere jol ana ebangenahb

Jeroboam, fvfo tibre Baasa rannge ebangenahb ji
Jeroboam

Ela ntul no Isreel
8 Go eltahl a nnya erakera nyi ntula Asa jo fili

Juda, Ela mmona Baasa ba kuumu etul go Isreel,
fvfo á fili nfam go Tirija nnya ebal.

9Wo Jimri, ntubesi nsoja ewe awohng, ye ji jo
fili ejang amvtv akuungu enye, lame kak-e. Ela
jolo go Tirija ngare nyio, á woo jo bˈbuumu go
etahk ji Aja, ntubesi no ababˈbaabe ekpasiki go
Tirija.

10 Jimri kehm bake ba yel, ba rum-e tub, fere
wul-e, ngare nyio ebkang eltahl a nnya esehma
nyi ntula Asa kpi Juda fili. Owo á fere ko nji etul
enye.

11 Ngare nyꞌnehm o nyi Jimri bomo edi afili, á
ma ji go nji etul, á kehm wulu ebangenahb Baasa
kpee. Nnenlum awohng awohng bo we yakem,
afi fere jolo ekunu, afi ntem.

12 Ano wo Jimri rannge ebangenahb ji Baasa
kpee, ana ellum ni Jehova bungu no bada Baasa
sehng go nnyo mi Jehu nnyehnamahr-

13 tib go abiafem kpee nya Baasa a mmon ewe
Ela ma lim, a nya bo ma lim Isreel bo ma lim,
boblim Jehova Esowo bi Isreel ebbel erakatahng
go alokelom ebo nya ki lohng ejumjum.

14 Bade nsol nyehko nyi jolo no ngare nyi Ela
jo fili edi, a nsol kpee nyi á limi no, bo nyono go
nwer aka nya atul ba Isreel.

Jimri jolo ntula Isreel
15 Jimri bomo Isreel elfili go Tirija go eltahl

a nnya esehma nyi ntula Asa jo fili Juda, wo

Jimri fili ejahbe nfung na esehma nyi nyi. Nsoja
nyi Isreel bele edi erekekv kohlo Gibeton ejahbe
anebe Filista

16 Eji nsoja nyi anebe Isreel ba jolo go edi
erekekvwuku re Jimri ebtoobo ebi bada ntul, fere
wul-e, bo yehke Omri, ji ntubesi nsoja, á jol ntul
no Isreel efung bꞌnehm o go edi erekekv.

17 Owo Omri a Isreel kpee kehm mehle go
Gibeton, song noongo sennge Tirija kak.

18 Ana Jimri nyehne re bob nok ko ejahbe, á
kehm beke song yel etahntahn ekpˈkpa ji ek-
pasiki, fere kak agun sennge elne kak. Ano wo
á kpo no,

19 tib go abiafem nya á ma lim, jo lim abꞌbi
go esamahr bi Jehova, fere jo jen go abang nya
Jeroboam a abiafem nyanehm nya Jeroboam limi
anebe Isreel re bo jo lim.

20 Bada nsol nyehko nyi jolo no ngare nyi Jimri
jo fili edi, a ntoobo ewul nyi á bele no, bo nyono
go nwer aka nya atul ba Isreel.

Omri jolo ntula Isreel
21 Wo anebe Isreel kehm yabe ejang ebbal;

ejang behko jolo ka Tibni mmona Ginati re á jol
ntul, ejang ane jehko jolo ka Omri.

22 Wo ane ba jo toono Omri tahne go ebta
sehnge ane ba jo toono Tibni mmona Ginati. Bo
wulu Tibni, Omri fere jol ntul.

23 Go eltahl a nnya ewubu a elya anehng nyi
Asa jolo ntul no Juda, owo Omri kuumu etul ka
Isreel, á fili edi ewuba nnya ebal. Go ewuba ebal
nyio á jolo go Tirija fili edi nnya erakera.

24 Á gunu ewong ji Samaria go ebo nnenlum
no bo jo lung-e re Sema go ebahk asilva akpohko
atahltahl nkpel ewubu a nkpel eni, fere si ejahbe
kunu o, jo lung re Samaria, á gungu mbing nyio
kpiidi a Sema ye ji tohko jol nfono ewong jio
wuku wuku.

25Wo Omri limi abiafem go esamahr bi Jehova,
fere gbal sehnge ane ba gbo mbang kuumu etul
ka-e.

26 Á jo jene go abang kpee nya Jeroboam
mmona Nebati, jo lim abiafem nyanehm, nya
Jeroboam limi anebe Isreel jo lim, jo lim Jehova
Esowo bi Isreel bel erakatahng go esi alokelom
ebo nya ki lohng ejumjum.

27 Bade nsol nyehko nyi jolo no ngare nyi Omri
jo fili edi, a nsol nyi á limi no, go nta nyi á noko
no, bo nyono go nwer aka nya atul ba Isreel.

28 Omri kpo, bo kpa-e kak go Samaria. Fvfo
mmon ewe Ehab wo ko nji etul enye.

Ehab Ntula Isreel
29Go eltahl a nnya elku a nnya era nyi Asa jolo

ntula Juda, Ehab mmona Omri ba kuumu etul go
Isreel, á fili Isreel go Samaria go eltahl a nnya
ebal.

30 Ehab mmona Omri limi abꞌbi go esamahr bi
Jehova sehnge ane kpee ba ma tohko jol atul ka
ye.

31 Jol-e nehka nehka re á jo jen go mbang
abiafem nyi Jeroboa mmona Nebati, wo á fere ko
Jejibel mmon no nkal go elbal no ntula Etibaal ji
anebe Sidon, fere jo loko Baal, fere jo kak-e.

32Á limi egudu njom ji Baal go etahk elom Baal
ji á si go Samaria.

33 Ehab tob lo ego ji Asera, fere lim nsol gbalee
nyi jo ka Jehova Esowo bi Isreel erakatahng,
sehnge nya atul kpee ba ma tohko jol ka-e.

34 Go ngare nyi Ahab, Hiel ji nnea Betel, ye
wo tuungu Jeriko si. Wo eji Hiel jo bum nnahb
ekahme nyi nfam nyio, ngbokambanga mmon
ewe no nlum Abiram wo kpo. Fvfo ana á jo lim
atimbu remal nkahlammon ewe no nlum Segub,
tob kpo, jang jang ana alum nya Jehova bungu
sehng go nnyo mi Josua mmon no Nun.

17
Ana Ekumgbakela Le Elayija

1 Elayija nnea Tisibe ji li go Giled, kehm tongo
Ehab re, <<Ana Jehova Esowo bi Isreel bi li go
elkpin, ye ji n kp-e loko, ebohng abehng abehng
nehm kpe na, jol elahb nehm kpe na, go abon
nnya ba kpˈbake, no me wo bungu re na.>>

2Owo Jehova kehm bungu tong Elayija re,
3<<Mehl edi jia, wo song go ero nfam, song biiri

go kohlo ebgba Kereti go ero aya Jodan
4 A bahke jo wo alahb go ebgba, wo fere jo li ji

akumgbakela bahke koko ba ka-a, tibre me n ka
bo nsahm re bo jo ko nsol alehke ba ka-a.>>

5Ano wo Elayija mehle song lim ji Jehova me-e
tong. Á tahme go ebgba bi bo kpo lung re Keriti,
ero aya Jodan song jol o.

6 Akumgbakela jo ko ebred a nnyam ba ka-e
efungfu, ngare elgung bo tob ko ebred a nnyam
ba ka-e, á fere jo wo alahb go ebgba.

Nkalebun No Jolo Go Jarefati

7Eji ma kang abon afung, ebgba bio kehmkake,
tibre elahb joom kpe na go ndi nyio.

8Owo Jehova kehm bungu tong Elayija re:
9 <<Mehl song elwaare go Jarefati go erohko ji

Sidon, wo song jol o. Me n toobo nkalebun o edi
jio re, á jo ka-a nsol alehke.>>

10 Ano wo á kehm tahme go Jarefati. Eji á
rehnge go eti mbu ji ejahbe jio, nkalebun jolo o
jo rak nkun. Á kehm-e lungu kehme bahbe re,
<<A bahk-m ma ka abon alahb go ega ekpꞌkpuk
me n woa?>>

11 Ana á tahme alahb lim ba ka-e, á kehm
kpe bung a ne re, <<Titi, ko mmobahk ebred ba
kam.>>

12 Wo nnenkal noo kehm-e faange re, << Etin-
gitingi ana Jehova Esowo eba li go elkpin, >>Ejum
alehke ajehng ajehng n kpimm, sehngem abon
abe ana ntiil ba wob go mmotu a abon akehng
go ekpuma. N kpi abon nkun rak tahm aba go
etahk, song lam nsol nyi me a mmon ewame e lˈli
mal, e bahke jehke kpo njal.>>

13 Elayija kehm-e tongo re, <<Ka fahl. Song
etahk, wo lim ana a bungu no. Wo, gbo mbang
lim mmobahk ebred ntiil ba kam go abe nya a
kpi no, wo kehm song lim nya wo a mmon ewa.

14 Ejum ji a ji Jehova Esowo bi Isreel ma bung
re: <Etu abe nehm tiki mal, jol ekpuma akehng
nehm tiki tob mal, tete efung bio bi Jehova bahke
nake elahb go ndi.>>>

15 Nkalebun noo kehm tahme, song lim ana
Elayija tong-e no. Ano wo nsol lehke jolo ka
Elayija efung abehng abehng, a nkalebun noo a
ebangenahb eje.

16 Etu abe tikem mal, jol ekpuma akehng tikem
tob mal, jang jang ana ellum ni Jehova bungu no
sehng go nnyo mi Elayija.

17 Eji ma kang abon afung, mmona nnenkal no
kpi etahk kehm ba gbo eyam. Mmon noo, eyam
kehm ba riidi na riidi, esˈkohro á kpo.

18 Nnenkal noo kehm tongo Elayija re, <<Nne
Esowo, jenjii a ma-m lim ana? A ba na re wo
ba gbib-m nnahba go egame abiafema, fere wul
mmon ewama?>>

19 Elayija kehm tongo nnenkal noo re, <<Ka-m
mmon ewa.>> Elayija kehm koko mmon noo go
ege ebo, kehm-e rodo tahm a ne go ero enyong,
edi ji á jolo no, song kun-e go ege edilnong.

20 Owo á kehm rabe lung Jehova re, <<Jehova
Esowo ebame, wob ko elkohn ebi ejum ana jia ba
kunu nkalebun noa no n lene a nea, eji ama limm
mmon ewe ma kpo?

21Owo á kehm tanne bulummonnoa nkpel era,
kehm rabe lung Jehova go ero akake re, <<Jehova
Esowo ebame, feere elkpin mmon noa ba ka-e!>>

22 Jehova kehm wuku ero bi Elayija kake no,
feere elkpin mmon kak-e, á fere jol go elkpin.

23 Elayija kehm rodo mmon, fere badde a ne
ba ga ekpꞌkpa nnahbandi. Á rod-e faake ka
nnyehn, kehm bungu re, <<Nyehne, mmon ewa,
noa elkpin!>>

24 Owo Nnenkal noo kehm tongo Elayija re,
<<Anv me n kahn re, wo lohko li Nne Esowo, fere
nyehn re ellum ni Jehova go ega nnyo lohko li
etingitingi.>>

18
Elayija abola Obadiya

1 Eji ekidi ma lab, go nnya era nyi elahb kala
kpe na, Jehova kehm tongo Elayija re, <<Song, wo
song tib elna go esamahr bi Ehab, fvfo m bahke
tumu elahb tv go ndi.>>

2 Ano wo Elayija tahme re á song tib elne go
esamahr bi Ehab.
Ngare nyia njal nyia gbalee go Samaria,
3 fvfo Ehab lungu Obadiya ji jolo nne no jo fili

ekpasiki eje. (Obadiya jolo nne no yake elne ka
Jehova fere jo kak-e.

4Ana Jejibel jo wul abanyehnamahr ba Jehova,
Obadiya* ebrod abanyehnamahr bako ane atahl
alon song behr go egong na ebbal, ane atahl abal
ane awubu go egong ajehng ajehng, fere jo ka bo
nsol alehke a alahb.)

5Ahab tongo Obadiya re, <<Song yannge go adi
kpee, a abing elahb go adamme. Fundiki e bahke
ma nyehn abon ajele ba e bahke ma ko ba ka
anyˈnya a ebvakang bo li kˈkpo, eji e lˈkˈwul nyam
enyahre anyehng anyehng.>>

6 Ano wo bo bake elbo ndi nyio ana bo bahke
yannge, Ahab je ejang bˈbe, fvfo Obadiya je ejang
behko.

7 Ana Obadiya jo jen asongo, Elayija ba kpir-e.
Obadiya lˈliingi Elayija, gong kok esi-e, fere bung
re, <<Nsoo ewame Elayija, wo lohko yim aa?>>

8 Elayija kehm-e faange re, <<Ee me wo, song
tong nso ewa re, Elayija li a.>>>

* 18:4 18:3 Obadaya: Obadaya jia sang nyono nwer nyi li go
nkˈkulu egbanngaung

9Obadiya kehm-e bahbe re, <<Ebi ajii mma lim
ji, a kpꞌsebe re wo faake me nlokeltum ewa ka
Ehab á wul-e?

10Etingitingi ana Jehova Esowo eba li go elkpin,
ejahbe ajehng ajehng limm, afi ejahbe etul, ji
nsoo ntul ewame kala tum nne re bo seb-a. Fvfo
ejahbe, afi ejahbe etul ajehng ajehng lꞌbung re, go
eji bo a limm, á bahke limi bo, bo tir re bo wa-a
ka nyehn.

11Woanv, a kpꞌsebe reme n song tong nsoo ntul
ewame re, <Elayija li a.>

12N nehme kahn edi ji Etohko ji Jehova bahk-a
rodo tahm, n lꞌtahm-a sa a. N lˈ tahm song tong
Ehab, fvfo á tohk-a fere nyehn, á bahk-m wulu.
Ga me nlokeltum ewa ebkak Jehova bomo ngare
nyi n jolo njangkun.

13 Nsoo, a wuk-m ji n limi no, ngare nyi Jejibel
jo wul abanyehnamahr ba Jehovaa? M behre
abanyehnamahr ba Jehova, ane atahl alon go
egong na ebbal, ane atahl abal ane awubu go
egong ajehng ajehng, fere jo ka bo nsol alehke a
alahb.

14Woanv, a kp-m tongo re, me n song tong nsoo
ntul re, <Elayija li a.> Á bahk-m wulu!>>

15 Elayija kehm bungu re, <<Etingitingi ana
Jehova ji Kpo fili elbung a ndi li go elkpin, ye ji
n kp-e loko, etingitingi m bahke tiki ko elname
song tib Ehab lela.>>

Elayija Go Ewong Ji Kamel
16 Ano Obadiya mehle song kpiri Ehab kehm-e

tongo, fvfo Ehab tahme song kpiri Elayija.

17 Eji Ehab nyehne Elayija, á kehm bungu tong-
e re, <<Wo wo a, wo ji kpꞌkake Isreel agbiinga?
>>

18Elayija kehm faange re, <<N ka tiki seb ntong
anyehng anyehng ka Isreel. Wo a ebangenahb
nso, wahn ba ma ko ntong bo ka Isreel. Wahn
ebten nkahn nyi Jehova, fere kpꞌtoono alokelom
nya Baal.

19 Anv, ku anebe Isreel go nkpohko anyehng
anyehng kpee, wahn ba kpir-m go Ewong ji
Kamel. Wahn ko abanyehnamahr ba baal,
ane atahltahl ane atahl abal ane awubu, a
abanyehnamahr ba Asera ane atahltahl, bo ji kpo
li nsol go ekpukuru ji Jejibel.>>

20 Ano wo Ehab kehm tumu ellum tv Isreel
kpee, fere ko abanyehnamahr ba a bo go Egburu
Ewong ji Kamel.

21 Elayija kehm tahme song yiimi go esamahr
ane, kehm bungu re, << Bahke kange renan ń
kehm gboko ntir bade eyake ebbal bia? Lꞌjol re
Jehova Esowo bi, toonen ye, wo lꞌfere jol re Baal
Esowo bi toonen ye.
Wo nnene bungem ejumjum
22 Owo Elayija kehm bungu tong bo re,

<<Me ntahng ntahng wo ma sa go ellong
abanyehnamahr ba Jehova, wo Baal kpi
abanyehnamahr ane atahltahl ane atahl abal
ane awubu.

23 Song koon nlum efong na abal ba ka-r. Nong
abannyehnamahr ba baal yehke anyehng ba-e,
fere kiim-e kunu go nkun, bo kꞌkak agun. M
bahke tob ba nluma nfong nyehko, fere tob kiimi
kunu go nkun, jol agun n nehm kak.

24Owoḿbahke lungu gombing esowo ebahne,
fvfo m bahke lungu go mbing nyi Jehova. Esowo
bi lˈfaange go agun__ye wo li Esowo.>>
Owo ane kpee kehm bungu re, <<Ji a ma bung

ebnob.>>
25 Elayija kehm bungu tong abanyenamahr ba

Baal re, <<Yehk-n nluma nfong awohng, wahn
gbo mbang lim njom, tib ń li go egom. Lungen
go mbing nyi esowo ebahne, wo agun nya ń
lꞌkꞌkak.>>

26Ano wo bo kehm rodo nluma nfong nyi bo ka
bo, song wul.
Owo bo kehm kehme elrabe jo lung mb-

ing nyi Baal, bomo efungfu tete efin yiimi re,
<<Baal, faang-r me!>> Wo nfaange jolem; nnene
faangem. Fvfo bo jo bahne sennge egudu njom ji
bo limi no.

27 Eji efin ma yiimi, Elayija kehm kehme bo
nyok. Á kehm tongo bo re, <<Raben wꞌwahre!
Etingitingi á lohko li esowo! Fundiki á kpˈtiri fee,
afi á kpi eltum lim, tohko jol ano á li mbang eljen.
Bahke ma jol re á nong go ellu, fvfo nobo re á
nyahme.>>

28 Ano wo bo jo rabe wahre wahre, jo boomo
elbo akahngkahng a nkong, ana eljini ebo jolo no,
tete alung jo lohng fab.

29 Eji nnv ma ren, bo soro asi jo nyehn agbehre
nngaane amahr ebo, tete ngare rehng nyi bo kpo
lim njom nyi elgung. Wo nfaange jolem, nnene
faangem, nnene jolem no wuungu atung.

30 Owo Elayija kehm tongo ane kpee re,
<<Jeeren ba egame.>> Bo kehm bake ege, Elayija
kehm tuungu egudu njom ji Jehova ji ma rannge.

31 Elayija rodo ewubu atal abal, eltal anehng jo
jolo ka etꞌtohngo ajehng go atꞌtohngo nya lohng
go elwo ni Jekob, ye ji Jehova bungu a ne rea,
<<Mbing enya bo bahke jo lung-a re Isreel.>>

32Á ko atal nyao lim egudu njom go mbing nyi
Jehova, fere kpa ekpabingi sennge kak, ji bahke
ma yel egalon alahb ebni.

33Á kehm ba kono nkun, fere ba nfong nyio rod
kunu go nkun. Owo á kehm tongo bo re, <<Tuken
etu alahb na ebni bi nlen, wahn yaange wohngo
go ejum njom nyio a nkun. Bo kehm limi ano.

34Á bungu re, <<Kpeen lim ano, bo kpe lim ano.
Á kpe tong bo re, <<Kpeen lim jol nkpel era,>> bo
kpe lim ano nkpel era.

35 Alahb mao kehm kehme elfaabe go egudu
njom, fere rur ekpabingi ji li sennge egudu njom
jio.

36Eji ngare nyi bo kpo lim njomma rehng, owo
Elayija nnyehnamahr kehm lohng ba yiimi kohlo
egudu njom fere kak ero re, <<Jehova Esowo bi
Ebraham, Aesik a Isreel, nong bo kahn lela re
wo wo li Esowo go Isreel, fere kahn re me wo li
nlokeltum ewa, fvfo n kpi nsol nyia lim kpee ana
a ka-m elkahn.

37 Faang-m Jehova, Faang-m, eji ane baa lꞌkahn
re wo Jehova, wo Esowo bi, fvfo re á kpi ntim ebo
sennge feere go ega.

38 Owo agun kehm lohngo goji Jehova ba lul
nsol njom, nkun, atal a ndi a ndi kpee, fere lahbe
alahb kpee ma woomo ekpabingi ji li sennge edi
njom kak.

39 Eji ane kpee nyehne ejum jia, bo gbo noongo
go ndi, fere rabe re, <<Jehova ye wo li Esowo!
Jehova ye wo li Esowo!>>

40 Owo Elayija kehm kake bo elkahn re,
<<Boben abanyehnamahr ba Baal. Kana taame
nne awohng awohng be for!>> Bo kehm bobo bo,
Elayija kehm rodo bo tahm go Edamme ji Kison,
song wul bo o.

41 Owo Elayija kehm tongo ntul Ehab re,
<<Song, wo song li, fere wo, tib n kpꞌwuku ewahl
egburu elahb.>>

42Ano wo Ehab tahme no song li fere wꞌwo, wo
Elayija wahre song rehng go ero ewong Kamel,
song ji kohk esamahr go ndi ege alahng abal abal.

43Elayija kehm tongo nlokeltum ewe re, <<Song
wo song seenge feere go agburu aya.>> Á kehm
tahm, song seenge.
Á kehm bungu re, <<Ejumjum o limm.>>
Nkpel esehma nyi Elayija tong-e re, <<Feere

song kpur.>>
44 Eji biingi nkpel esehma nyio, nlokeltum

kehm bungu re, <<Mmon sꞌsohko ekparesemsem
ana ebo nne kpꞌlohngo agburu aya.>> Elayija
kehm bungu re, <<Song wo song tong Ehab
re, <Kuumu go mmvtv akuungu enya, wo song
elwaare, fvfo elahb kehm-a bame tv.> >>

45 Tvtv ona, akparesemsem ebnyak go elbung,
nfeb kehm bake, egburu elahb kehm bake, Ehab
fingi song rehng go Jejireel.

46 Nsahm nyi Jehova kehm yel Elayija, á kehm
gbade abomo enye go ebun, á gbo mbang be
akpada akpade rehng Jejireel ka Ehab.

19
Elayija Be tahm Go Ewong Ji Sinayi

1 Ehab tongo Jejibel nsol kpee nyi Elayija ma
lim, fvfo ana ámawul abanyehnamahr Baal kpee
go ekahngkahng.

2Ano wo Jejibel tumu etib tv Elayija re, <<Nong
asowo lim bib aname, sahb bˈbib aname , re go
ngare ana nyia behna, n nehm wul-a ana a wulu
ane bako.

3 Elayija kehm kehme elfahle, fere be go esi
elkpin ene. Eji á ba rehng go Beeseba ji Juda, á
tahme nlokeltum ewe o,

4 yefono antahng mehl eljen efung abehng
asongo go edi erikendi ji li wumwum. Á song
rehnge go eti ji bo kpo lung re eti anyol kehm
song ji go nnahb enye, kehm kake ero re á kpo.
Á bungu re, <<Jehova, nsol nyia ebgbal sehng. Ko
elkpin ename; N nehme nob sehnge babnsoo ba
nkul.>>

5 Owo á kehm noongo go nnahb eti, fere gbo
ellu.
Nkpelnkpel anyehng enjel kehm ba koor-e,

kehm bungu re, <<Mehl ji li nsol.>>
6 Á kehm keebe nyehn, go ege nkpe esi, abred

nya bo bane go akal ngun, a ekpꞌkpuk alahb. Á
kehm lehke abred, ferewo lahb, feere eje noongo.

7 Enjel nyi Jehova kehm kpe feere ba etoono
nkpele, kehm ba koor-e, fere bung re, <<Mehl wo
li nsol, tibre eljen nia bahke gbale sehng ka-a.>>

8 Ano wo á mehle li nsol, fere wo alahb. Nsol
nyi á li no ka-e eko, á jen eljen nfung atahl abal a

atv atahl abal tete á song rehng go Horeb, Egburu
Ewong ji Esowo.

9O edi jio á song yele go egohng kang o atvmao.
Jehova bungu a Elayija
Jehova kehm bungu a ne re, <<Elayija, a kpo

lim jen a?>>
10 Á kehm faange re, <<Me n yake elname ka

wo ntahngtahng, Jehova Esowo bi ga kpi nsahm.
Anebe Isreel ebten nwongo enya, bobwa agudu
njom enya, fere wul abanyehnamahr eba go
akahngkahng. Mentahngtahngwoma sa, wo anv
bo kpꞌgare re bo wul-m.>>

11 Jehova kehm bungu re, <<Lohng wo song yi-
imi go ero Egburu ewong, go esamahr bi Jehova,
tibre Jehova kpꞌsebe re á sehng o.>>
Owo egburu etahntahn elfeb, kehm lohngo ba

wa ewong, yehke abahk atal faade go esamamhr
bi Jehova, wo Jehova o elfeb woomem. Eji elfeb
ma sehng, ndi agbehke kehm bake, wo Jehova o
ndi egbehke woomem.

12 Eji ndi agbehke ma sehng, agun kehm bake,
wo Jehova o agun woomem. Eji agun ma sehng,
owo momnaange ellum awˈwa kehm bake.

13 Eji Elayija wuku ellum, á kehm gbibi ewobo
eje bulu esamahr. Owo Elayija kehm wuku ellum
ni bungu re, <<Elayija, á kpo lim jen a?>>

14 Á kehm faange re, <<Me n yake elname ka
wo ntahng tahng Jehova Esowo bi ga kpi nsahm.
Anebe Isreel ebten nwongo enya, bobwa agudu
njom enya, fere wul abanyehnamahr eba go
akahngkahng. Mentahngtahngwoma sa, wo anv
bo kpꞌgare re bo tob wul-m.>>

15 Jehova kehm-e tongo re, <<Feere songmbang
nyi a lohngo ba, fere song go edi erikendi ji
wumwum ji Damaskos. Ngare nyi a lꞌrehng o,
wohngo Hajael akehng á jol ntul no Aram.

16 Tob wohngo Jehu mmona Nimsi akehng, á
jol ntula Isreel, go Elisa mmona Safati ji lohng go
Abel Mehola á ko nji enya ana nnyehnamahr.

17 Jehu bahke wulu nne awohng awohng no
foro go ekahngkahng bi Hajael, fvfo Elisa bahke
wulu nne awohng awohng no foro go ekah-
ngkahng bi Jehu.

18 Me n kuuru ane atahltahl nkpel elku ebal
a ane atahl awubu, bo kpee nnene ka gong kak
Baal, jol anyo ebo ka sod nnyo eme.>>

Mbang nyi Jehova lungu Elisa
19 Elayija mehle o, song nyehne Elisa mmona

Safati. Á jo jobo ndi egbe a eltahl a enyam eni,
bo kpo jen nnyam ebal ebal, Elisa wo jo toono
esꞌkohro enyam ebal bi jo tohng asongo. Elayija
kehm song kpir-e, song ro ekpawobo eje bul-e.

20 Elisa kehm yake efong ebe, be toono Elayija.
Elisa kehm bungu re, <<Nong me n song tong
nsoo a nnee re me n fio, kehm feere ba toon-a.>>
Elayija kehm faange re, <<Songme. Jenji mma-

a lim?
21 Ano wo Elisa feere no we-e a kpeem toono.

Á rodo efong ebe, wul. Á ko nsol nyi á jo ko lim
eltum lam enyam bio fere rod ka ane bo li. Owo á
kehm lohngo jo toono Elayija, fere jol nlokeltum
ewe.

20
Ben Hadad Ba Bohko Samaria Ebta

1 Ben Hadad ntula Siria kehm kuku nsoja enye
kpee ba kono edi ajehng. Eltahl atul awubu atul
abal ba jolo a ne, a anyˈya ebo, go amvtv akuungu
ebo, á mehle song sennge Samaria kak bohko bo
ebta.

2Á kehm tumu abatiingetib tv Ehab ntula Isreel
go nfam nyio re, <<Fvfo ejum ji a ji Ben Hadad
bungu no re,

3 <Asilva a agul enyahne, nya nyame nya, fvfo
atingi akal ebahne a abon ebahne ba bame ba.>
>>

4Ntula Isreel kehm faange re, << Ana nsoo ntul
ewame ma bung, ejum ajehng ajehng ji n kpi no
jˈja ji.>>

5Gaam ji, abatiingetib kehm kpe feere ba bung
re, <<Ejum ji a ji Ben Hadad bungu no re: <N
tumu re wahn yake asilva a agul, akal ebahne a
abon ebahne ka-m.

6 Wo ngare ana nyia behna, m bahke tumu
atubesi abalimeltum ebame, bo bahke ba feede
ekpasiki ejahne a ntahk nyi atubesi abalimeltum
ebahne. Ejum ajehng ajehng ji kpo sahb koren
kor bo bahk-n taare tahm a ji.>>>

7 Ntula Isreel kehm lungu anebkul ba ejahbe
kpee, kehm tong bo re, <<Nyehnen ana nne noa
kpꞌsebe ntong! Eji á tumu etib bade akal ebame a
abon ebame, asilva a agul enyame, we n faabem
nnyo.>>

8 Owo anebkul a ane kpee ba lohng ejahbe jio
kehm faange re, <<Ke-e wuungu atung, afi taame
tv ji á kpꞌbahbe.>>

9Ano wo á kehm faange abatiingetib ntula Ben
Hadad re, <<Tongen nsoo ntul ewame Ben Hadad
re, <Nlokeltum ewa bahke limi nsol kpee nyi a
gbo mbang bahb, ji ma kpe budu n nehm ma
lim.> >> Alokeltum feere etib bio song tong Ben
Hadad.

10 Owo Ben Hadad kehm kpe tum etib behko
tv Ehab re, <<Nong asowo bib aname, sahb bˈbib
aname, joare n nehm feenge Samaria kpee, jol
ndi nyi bahke sake nfam nyio, nehm kpe gbal
nyi bahke ruru adabbo nya nsoja enyame bahke
kehnge anyi.>>

11Ntula Isreel kehm faange re, <<Tongen ye re,
<Nne no ma je ebta nok ga, kpˈfeere kehnge, ye
wo fuumu re awor nnyo sehnge nne no kpˈtahme
ebta.> >>

12 Ben Hadad wuku etib bia eji ye a atul bako
kpi amahm wo go eboa nkpatahk, á kehm lungu
nsoja enye tong bo re, <<Tooben song bohko
ebta.>> Anowobo toobo no re bo song bohko ebta
go nfam nyio.

Ehab Sehnge Ben Hadad go ebta
13 Owo nnyehnamahr awohng kehm bake goji

Ehab ntula Isreel ba tiingi re, <<Ejum ji a ji Jehova
bungu no re, <A kpꞌnyehne egburu ellong nsoja
nia? M bahke faake bo kak-a go ebo lela, owo a
bahke kahne re me wo li Jehova.>>>

14Ehab kehm bahbe re, <<Wo nne awoo Jehova
bahk-e koko nok ebta bia?
Nnyehnamahr kehm-e faange re, <<Ejum ji a ji

Jehova bungu no re, <Ajangkun atubesi nsoja ba
wob elwo ni atubesi nsoja yako, bo ba bahke limi
jia.> >>

Á kehm bahbe re, <<Nne awoo bahke bohko
ebta.>>
Nnyehnamahr kehm faange re, <<Wo bahke

bohko.>>
15 Ehab kehm lungu ajangkun atubesi nsoja ba

wob go elwo ni atubesi nsoja nyako, ane atahl
awubu kunu eltahl ane awubu ane abal. Owo á
kehm lungu erik nsoja Isreel nyehko, bo kpee jolo
ane atahltahl nkpel elku ebal ane atahl awubu.

16Bomehle eljen ngare nyi efinma yiimi, ngare
nyio Ben Hadad a eltahl atul awubu a atul abal
ba kpa njahm a ne jolo go eboa nkpatahk ma wo
amahm kpˈbuumu.

17 Ajangkun atubesi nsoja ba wob elwo ni
atubesi nsoja nyako ba gbo mbang lohng tahm.
Gana Ben-hadad ebtum nsoja, bo ji ba tong-e
re,<<Nsoja kpꞌlohngo go Samaria abake.>>

18 Á kehm bungu re, <<Lꞌjol re bo ba elkoono
seb, boben bombir mbir, afi bo ba ebta, kana wul
na bo, tob boben bo mbir mbir.

19 Ajangkun nsoja nya woomo elwo ni atubesi
nsoja nyako, kehm lohngo eljen nfam nyio
asongo, nsoja jo toono bo go njahm.

20 No nnea nsoja no Isreel wul nnea nsoja no
Aram no a lˈkpir-e. Eji anebe Asiria nyehne ano,
bo kehm elbeke, anebe Isreel kehm kehme bo
kam. Wo Ben Hadad ntula Aram be for go njahm
enyꞌnya, a ellong ane ebe ba kpo fing anyꞌnya.

21 Ntula Isreel kehm kehme bo kam, fere ga
anyꞌnya a amvtv akuungu ebo, fere wul anebe
Aram gbalee.

22 Owo nnyehnamahr kehm bake goji ntula
Isreel kehm ba tong-e re, <<Toobo elna nob nob,

wo fere kahn ejum ji fuumu re wo lim, ngare ana
nyia yabv ntula Aram bahke bake kpe ba nok a
na.>>

23 Wo ngare nyia atubesi abalimeltum ntula
Aramme-e tub elle re, <<asowo ebo, li asowo nya
awong. Owowahnge bo tahne sehng-r. Wo e lꞌnok
a bo go edi ji li ebal ebal, etingitingi e bahke tahne
sehnge bo.

24Ejum ji a ji fuumu re wo lim: Yehken atul baa
kpee bumgo nkpe, wahn fere yehke atubesi nsoja
nyako ko nji ebo.

25 Kpe ko ellong nsoja ana ni a ma tane, wo
budu elna jol go nrur ana nyˈnehm o, a amvtv
akuungu go nrur, eji e lꞌnok a Isreel go edi
ebal ebal. Go etingitingi e bahke tahne sehnge
ntula Ben-hadad. Á kehm taame tv bo, fere lim
jangjang ana bo tong-e no.

26Eji elumbehko kpe se, BenHadad kehmkuku
nsoja Aram, bo kehm tahme song rehng go Afek
re bo song nok a anebe Isreel.

27 Eji bo tob kuu anebe Isreel lohng a bo, ka
bo nsol ebta, bo kehm lohngo eljen song kpiri bo.
Anebe Isreel bumu edi erekekv ebo songo songo
wane a bo, are abon ellong ebul na abal ba, wo
ga anebe Aram buulu nkpange kpange edi ndi.

28 Nne Esowo kehm lohngo ba, ba tong ntula
Isreel re, <<Ejum ji a ji Jehova bungu no re,
<<Tib eji anebe Aram kpꞌtiri re Jehova li esowo
bi awong, á limm esowo bis adamme, m bahke
faake nsoja nyia nyi li go nrur kak-a go abo, a
bahke fere kahn re me Jehova wo.

29 Nsoja nyi Isreel a nsoja nyi Aram bumu nsi
ebo wane atemtem go nfung esehma, efung bi bi-

ingi nfung esehma bo bom ebta anoko atemtem.
Anebe Isreel wulu anebe Aram ane atahltahl go
eltahl a nkpel elon, go nsoja nyi jo jen go akpade
go efung abehng.

30Erik nsoja nyehko be song yel go ejahbe Afek,
edi ji ekahme buku wul bo, ane atahltahl nkpel
atahl ara a nkpel esehma a ane atahl awubu. Fvfo
Ben Hadad be song rehng go nfam, song biiri go
nkimi go atahng ekpꞌkpa.

31 Atubesi abalimeltum ebe kehm bungu tong-
e re, <<Nyehne, wahr ebwuk re atul ba anebe
Isreel kpi ndon gbalee. Nong wahr tahmen goji
ntula Isreel, wahr boben abomo nkv anoongo go
egahre ebun, fere kpennge alehke go egahre asi.
Fundiki á bahke tahre elkpin ena.>>

32 Bo kehm bobo abomo nkv anoongo go ebo
ebun, fere kpennge alehke go ebo asi, kehm
mehle tahm goji ntula Isreel song tong-e re,
<<Nlokeltum ewa Ben Hadad kpꞌbungu re, <N
kpa-a gboongo re, kam-a wul.> >>
Ntul kehm faange re, <<Ye noa kpaka li go

elkpina? Ye mmonannee wo.>>
33Aneblum baa ko nfaange nyi ntul ana elliingi

ni nno, bo tob ware ko alum nyanehm o faange
re, <<Ee, mmonanne Ben Hadad!>>
Ntul kehm bungu re <<Song ko-n ye ba.>> Eji

Ben Hadad lohngo no ba, Ehab yak-e á wahr yel
go ege mmvtv akuungu.

34BenHadad kehm-e tongo re, <<Mbahke feere
ajahbe nya nsoo taare nso go ebta ka-a. A bahke
ma bum edi are jꞌja go Damaskusi, ana nsoo limi
no go Samaria.>>

Ehab kehm bungu re, <<Á lꞌlim ji a kpꞌbungu, m
bahk-a yake a feere song mbol mbol.>> Ano wo
Ehab ko nwongo a Ben-hadab, fere yake á feere
kehnge.

Nnyehnamahr Ka Ehab Ebi
35 Wo Jehova bungu a nne awohng go ellong

abanyehnamhr re, á tong ntewe re, <<Ko ebti eba
wo rum-m,>>
Wo nne noo tˈten.
36Nnyehnamahr noo kehm bungu re, <<Tib eji

a ki kpunu Jehova, a lꞌsi tˈtahm a, egabe bahk-
a wulu.>> Eji nne noo tahme no, egabe kehm-e
nyehne go mbang, soro wul-e.

37 Nnyehnamahr kehm nyehne nne noko
kehm-e tongo re, <<Titi rumem.>> Ano wo nne
noo rum-e no, fere lim-e nsol.

38 Owo nnyehnamahr kehm tahme song yiimi
go esi mbang jo sik ntul. Á konngo elne nsol go
esamahr eji nnene lꞌki-e liingi.

39 Ana ntul jo sehng go mbang, nnyehnamahr
kehm-e lungu fere bung a ne re, <<Me nlokeltum
ewa je go mbuksong ebta, fvfo nne kehm bake go
egame ba ka-m nne no bo me-e bob go ebta kehm
bungu re, <Baabe nnenlum noa. Á lꞌbe for, bo
bahke koko elkpin ena go esi elkpin ene, tohko jol
ano a bahke tiki kpi ebahk asilva atahltahl nkpel
esehma atahl awubu.>

40Eji nlokeltum ewa jo lim eltum je go je ga, nne
noo be daade.>>
Ntula Isreel kehm bungu re, <<Anowo elam eja

bahke jolo, wob kimi ebi ka elna antahng.>>
41 Owo nnyehnamahr awohng kehm foomo

lennge abomo nya á konngo go esamahr, fvfo

ntula Isreel soro liing-e re a tob li nne no kpo tob
nnyehn amahr.

42Á kehm tong ntul re, <<Ejum ji a ji Jehova ma
bung re, <<Wob yake nne no m me-e yehke re á
bahke tiki kpo, yeb for. Fvfo esi elkpin ena bahke
tahme go esi elkpin ene, ane eba bahke kpoko tib
esi ane ebe.> >>

43 Ano wo ntula Isreel feere no go ege ekpasiki
go Samaria a elmarre go erakatahng.

21
Egbe agreb ji Naboti

1 Eji ma kang, ejum jolo bade edi egbe agreb ji
Naboti nnea Jejireel. Edi jio jolo go Jejireel, kohlo
ekpasiki Ehab ntula Samaria.

2 Efung abehng Ehab kehm tongo Naboti re,
<<Ka-m edi egbe agreb eja, me n ko jo bahm
anyane ellehke, eji li kohlo egame ekpasiki. Wahr
yaange atem, m bahk-a kake edi egbe agreb ji
ga nob, afi lꞌkor-a, m bahk-a kpiki ekun abehng
abehng bi fuumu edi jio.>>

3Wo Naboti kehm faange re, <<Jehova kꞌtaame
reme n ka-a ejum elehkelkv ji babnsoo ewahre>>

4 Ano wo Ehab mehle kehnge a elmarre go
erakatahng, tib Naboti ebbung re, <<Mewa nehm
ka ejum elehkelkv ji babnsoo ewahre.>> Á song
noongo go ege edilnong, sennge esamahr go
ekahme, fere ten nsol alehke.

5Nkal ewe Jejibel kehm bake, ba bahb-e re, <<
Nˈnan a kpˈ guunu? Nꞌnan a ma ten nsol alehke?

6Ákehm faange nkal re, <<Tibre n tongoNaboti
ji lohng go Jejireel re, <Gung-m edi egbe agreb eja;

afi lꞌfere kor-a, m bahk-a edi egbe agreb jindiki
yaange asi.> Wo á tong-m re, <N wa nehm ka edi
egbe agreb ejame.> >>

7 Jejibel nkal ewe kehm bungu re, <<Ano wo
eljini ellimi ena li no ana ntul ka Isreela? Mehl
ji wo li nsol! Bel eyebatahng. M bahk-a kake edi
egbe agreb ji Naboti ji lohng go Jejireel.>>

8 Jejibel kehm nyono awer go mbing nyi Ehab,
kak elliingi ene go atahng awer, tum awer nyao
tv anebkul a agburu ane ba bo lene ano ejahbe
ajehng a Naboti.

9Awer nyao Jejibel nyono re,
<<Tiingen ane efung bi njal abade a ero akake,

bo fere jehke Naboti go eti ekpunu go ellong ane.
10Yehken abi ane abal, bo ji go egea mbuksong,

bo yiimi ntianse efahnge go ege esamahr re yebsu
Esowo a ntul. Owo bo bahk-e rodo lohng a ne,
song tuub-e atal wul.>>

11 Ano wo anebkul a agburu ane ba lene go
ejahbe ji Naboti lene no, limi ana Jejibel tongo bo
re bo lim go awer nya á nyono tv bo.

12Bo kehm tiingi njal abade, kehm rodo Naboti
jehke go edi ekpunu go ellong ane.

13Akimfahnge atianse na abal kehm bake ba ji
go ege esamahr, kehm ba kehme nsol tooro nyi
Naboti ma lim go esamahr ane re, <<Naboti ebsu
Esowo fere tob su ntul.>> Ano wo bo rod-e no
tahm go esi mbang, song tuub-e atal á kpo.

14Owo bo kehm tumu etib tv Jejibel re, <<Bob-
tuubu Naboti atal yebkpo.>>

15 Ana Jejibel wuku re Naboti bo me-e tuubu
atal wul, á kehm tongo Ehab re, <<Tahm, wo song

ko edi egbe agreb ji Naboti ji lohng go Jejireel, ji
á ten-a elgungu. Á kpeem li go elkpin, yebkpo.

16 Eji Ehab wuku re Naboti ebkpo, á kehm
tahme re, á song ko edi egbe ji Naboti.

17 Owo Jehova kehm tongo Elayija ji lohng go
Tisibe re,

18 <<Song wo song kpiri Ehab ntula Isreel, ye ji
jehk go Samaria kpˈfili edi. Anv á li go edi egbe
agreb ji Naboti, á fi o re á song ko edi egbe agreb
jio fere jol nfono.

19 Tong-e re, <Ejum ji a ji Jehova ma bung re,
<Wobwul nne, fvfo wobfere ba nsol enye kpua?
>> Fvfo tob tong-e re, <Ejum ji a ji Jehovama bung
re, Go edi ji ebv lahbe alungmaNaboti, ebv bahke
tob lahbe alung ema o, Ee, ma ma!> >>

20Ehab kehm tongo Elayija re, <<Nnekv ewame
á ma-m seb ba nyehna! nnekv ewame!>>
Elayija kehm-e faange re, <<M ma-a seb ba

nyehn, tibre wobrod elna gungu abꞌbi alimi go
esamahr bi Jehova.

21 <Nyehne, Jehova bungu re, M bahke koko
elrannge ba kun-a. M bahke rannge ebangenahb
eja, fere wul nnenlum awohng awohng go eban-
genahb ji Ehab go Isreel, jolo nju afi nja.

22 M bahke fake etahk eja ana ji Jeroboam
mmona Nebati a etahk ji Baasa mmona Ahija,
tibre wo ma melle erakatahng ejame, fere lim
Isreel boblim abiafem.>

23 <<Bada Jejibel fvfo Jehova bungu re, <Ebv
bahke lehke ngubjing nyi Jejibel go nkpe ekahme
nyi Jejireel.>

24 <<Ebv bahke lehke ekv nne awohng awohng
no li ka Ehab no bahke kpoko go atahng nfam,
fvfo nruk go ekulugbe bahke lehke agubjing nya
ane ba bahke kpoko go elatahk nfam. >>

25 <<Nne awohng awohng tikem jol ana Ehab
no rodo elne lim abꞌbi go esamahr bi Jehova, ye ji
Jejibel nkal ewe jo tehme re á lim abˈbi.

26 Á jo limi nsol ebi mbang, fere jo jen jo toono
alokelom, ana anebe Amor ba Jehova kame bo go
esamahr bi anebe Isreel.>>

27 Ana Ehab wuku alum nyao, á kehm yare
abomo enye, fere rod abomo elkv anoongo bobo,
agbajake, jo tib egbokondon. Á sa jo jen a abomo
elkv anoongo nyao.

28Owo Jehova kehmbungu tong Elayija ji lohng
go Tisibe re:

29Wobnyehn ana Ehab ma rede elne go egame
esamahra? Tib eji á ma rede elne, n nehm ko
elrannge nia ba egea ngare, m bahke koko ba ka
etahk eje, ngare nyi mmon ewe.>>

22
Mikaya Nnyehnamahr Rehke Ehab

1 Ejum nnya na era, ebta kpeem gbo anebe
Aram a anebe Isreel.

2 Wo goji kpꞌbiingi nnya era Jehosafati ntula
Juda mehle je re á song nyehn ntula Isreel.

3Ntula Isreel tongo ane ebe ba jolo atubesi ane
re, <<Wahn nehme kahn re Ramoti Giled ji jahre
jia, wo ń nehme lim ejum ajehng ajehng ji ḿ
bahke koko go abo nya ntula Arama?>>

4 Owo ntul kehm bahbe Jehosafati re, <<Á
bahke jeke a name song nok ebta a anebe Ramoti
Gileda?>>
Jehosafati kehm faange ntula Isreel re, <<Me n

li ana wo li no, ane ebame li ana ane eba, anyˈnya
enyame ana anyˈnya enya.>>

5Wo Jehosafati tob kpe bungu tong ntula Isreel
re, <<Titi gbo mbang seb elle goji Jehova ana á
kpꞌtiri bade ejum jia.>>

6 Ano wo ntula Isreel kehm kuku
abanyehnamahr bo ba kono edi ajehng, ejum
aneblum atahltahl, kehm ba bahb bo re,
<<Fꞌfuumu re me je ebta, song nok a anebe
Ramoti Giled, afi me n kꞌje?
>> Bo kehm-e faange re, <<Song, tib Nsoo Ntul

bahke faake kak ntul go ebo.>>
7 Wo Jehosafati kehm bahbe re,

<<Nnyehnamahr no Jehova awohng awohng
a limma ye ji e bahk-e bahba?>>

8 Ehab ntula Isreel kehm faange Jehosafati re,
<<Ebsa nne nne awohng ana no e bahkema bahb
Jehova sehng go ege abo, wo ye kpo tehn-m tehn,
tib á ka nyꞌnyehn amahr nya nno bada name,
ngare anyehng anyehng ebi ebi. Nne noo Mikaya
mmona Imla wo.>>
Jehosafati kehm faange ntul re, <<Nong ntul

kꞌbung jio ano.>>
9 Ano wo Ehab ntula Isreel lungu nlokeltum

ewe awohng kehm bungu re, <<Song, wo song ko
Mikaya mmona Imla ba elwaare.>>

10 Ehab ntul no Isreel a Jehosafati ntul no
Juda, liibi nsol etul, ba ji go ebo nti etul, edi ji
bo kpo ruumu arasi go eti mbu ji Samaria, a

abanyehnamahr yim no kpꞌnyehne amahr go ebo
esamahr tong bo.

11 Nnyehnamahr awohng no bo kpo lung-e re
Jedekaya mmona Kenaana eblim atang akuungu
fere kehm tongo Ehab re, <<Ejum ji a ji Jehova
bungu no re, <Go atang nyaa, a bahke koko atang
nyaa nok a anebe Aram tete bo rannge kpee.> >>

12Abanyehnamahr bako kpee jo nyehne amahr
mbang mbang anyehng. Bo bungu re, <<Song
noken anebe Ramoti Giled, ḿ bahke bele esehnge
ebta, tib Jehova bahke faake bo kak wo ntul go
ebo.>>

13 Ntiingi etib no tahme Mikaya lung tongo
Mikaya re, <<Nyehno, abanyehnamahr bako
kpee, kpꞌbungu nnyo amehng re ntul bahke
sehnge ebta. Nong ellum ena wane a ni bo, bung
nob nob bada ntul.>>

14WoMikaya kehm bungu re, <<Eji Jehova li go
elkpin, m bahke tongo ntul jio ji Jehova tong-m no
ji ji.>>

15 Eji á ba rehng, ntul kehm-e bahbe re,
<<Mikaya, fꞌfuumu re wahr je song nok ebta a
anebe Ramoti Giled, afi wahr kꞌje?>>
Á kehm faange re, <<Song noken, á bahke bele

esehnge ebta, tib Jehova bahke faake bo kak ntul
go ebo.>>

16Ntul kehm bungu tong-e re, <<Nkpel ebik nyi
m bahk-a limi a tir re a m-e nehm tong ejumjum
sehngem etingitingi go mbing nyi Jehova?>>

17 Owo Mikaya kehm faange re, <<N nyehne
Isreel kpꞌjene yele yele yele yannge go awong
ana ejoro bi ki kpi mbꞌbaabe, owo Jehova kehm
bungu re, <Ane baa ntubesi bo kpimm. Nong

nne awohng awohng feere kehnge go etahk go
elkoono.>>>

18 Ehab ntula Isreel kehm tongo Jehosafati re,
<<Me wa n tong-m re, á ka nyꞌnyehn amahr nya
nno bada name, sehngem ebi ji ji?>>

19 Mikaya kehm soro asi bung re, <<Fvfo wuk
ellumni Jehova ni á bungu re, <<N nyehne Jehova
jehk go ege eti etul a ellong enjel kpee ni ejahbetul
yim sennge kak go eboblum a ebobkal.

20Wo Jehova kehmbungu re, <Nne awoo bahke
song fanne Ehab re á song nok a Ramoti Giled, eji
á lˈsong kpo o?>
Egom jehko faange mbang nyehka, agom jehko

faange nyehko.
21 Esꞌkohro, etohko kehm ba yiimi go esamahr

bi Jehova kehm bungu re, <M bahke song nehm-
e.>

22 Jehova kehm bahbe re, <Go mbang anyii?>

Á kehm bungu re, <<M bahke lohng tahm fere
song jol etohko ji afahnge akiimi go anyo nya
abanyehnamahr ebe kpee.>

Jehova kehm bungu re, << Á bahk-e ma nehm,
song, wo song lim ano.>

23 Mikaya kehm gohro bung re, << Ji ma jol ji
a. Jehova ebkak etohko ji kpo kiimi afahnge go
anyo nya abanyehnamahr eba kpee. Jehova ebka
ejehke re, ebꞌbi gbo tub-a.>>

24Owo Jedekaya mmona Kenaana kehm tahme
song ta Mikaya elkpal go esamahr. Á kehm-e
bahbe re, <<Limi renan Etohko ji Jehova kehm-
m lohngo sa, ba bung a na?>>

25Mikaya kehm faange re, <<Bahke sebe kahn
efung bio bi á bahke song biiri go nkimi atahng
ekpꞌkpa.>>

26 Ehab ntula Isreel kehm tongo re, <<Roden
Mikaya, wahn tum-e feere goji Amon ye ji kpi
ejahbe fili a Joasi ji mmona ntul,

27wo fere bung re, <Ejum ji a ji ntul ma bung:
Kaken nne noa go ngbekobo, wahn fere ka-e abon
abahk ebred a abon alahb, tete n feere kehnge
ebta nob nob.> >>

28 Mikaya kehm bungu re, <<Á lꞌlohko feere
kehnge nob nob, lohngo re Jehova ka bung sehng
go egame.>> Owo á kehm kpe bung re, <<Bumen
alum enyame nob nob, wahn ane kpee!>>

Ehab bo wul-e go Ramoti Giled
29 Ano wo Ehab ntula Isreel a Jehosafati ntula

Juda kehm tahme ebta anoko go Ramoti Giled.
30 Ntula Isreel kehm tongo Jehosafati re, <<M

bahke yele ebta bia, kak nsol nyehka nyehka nyi
bo lꞌki-m liingi, wo kak nsol etul enya.>> Ano wo
ntula Isreel kehm kake nsol nyehka nyehka nyi
bo lꞌki-e liingi, fere mehl tahm ebta.

31 Ngare nyia ntul no Aram ebtong atubesi
nsoja ba kpo fing amvtv akuungu, eltahl ane
awubu ane abal re, <<Kana nok a nne awohng
awohng noka, jolo egburu nne afi nne no nse,
sehngem ntul no Isreel.>>

32 Eji atubesi nsoja ba kpo fing amvtv akuungu
nyehne Jehosafati, bo tiri re, <<Etingitingi nne
noa wo li ntula Isreel.>> Owo bo kehm sennge re
bo nok a ne, wo eji Jehosafati rabe no,

33 atubesi nsoja ba kpo fing amvtv akuungu
sebe kahn re ye ntul no Isreel sang, bo rahke, bo
we kpeem jo kam.

34Wo nne awohng go ellong nsoja Aram kehm
take na ta elban ene sehng song jahm ntula Isreel
go nkon kon nyi ekpawobo ebta eje. Ntul kehm
tongo nne no jo fing mmvtv akuungu enye re,
<<Gahl feere wo yehk-m go emahng ebta. Bo ma-
m lim ejum.>>

35 Efung kohro kohro bo jo noko ebta. Wo
ntul sa o woomo go mmvtv akuungu enye go
mbuksong nyi anebe Aram. Alung ma jo lohng-
e ege elok taame na taame go mmvtv akuungu
kpee, fvfo elgung nio á kak elkv kpo.

36 Ana njul kpꞌbake ellahme, etib kehm lohngo
ba go ellong nsoja nyi Isreel, ni bungu re,
<<Nne awohng awohng feere go ege ejahbe; nne
awohng awohng feere go egea ndi!>>

37 Ano wo ntul kpo no bo ko-e ba go Samaria,
fere kpa-e kak o.

38 Bo ru alung go mmvtv akuungu go eto ji li
go Samaria <<edi ji asꞌsa kpo wuumu alahb,>>
fvfo ebv kehm ba lahbe alung eme, ana ellum ni
Jehova bungu no.

39 Bada nsol nyehko nyi jolo no ngare nyi Ehab
jo fili edi, budu nsol kpee nyi á limi no, ekpasiki
ji á si no, fere kak avori go atahng, a ajahbe nya
á si akahme sennge kak, bo nyˈnyon kak go nwer
aka nya atul ba Isreel.

40 Ehab kehm kpoko ana babnde ebo. Fvfo
Ahajiya ji mmon ewe, wo ko nji etul enye.

Jehosafati Ntula Juda

41 JehosafatimmonaAsa ba kuumu etul bi Juda,
ngare nyi Ehab ma ji etul bi Isreel nnya eni.

42 Jehosafati kange eltahl a nnya elku eji bo
bobo etul bi Isreel, fvfo á fili edi go Jeusalem go
eltahl a nnya elon. Nnyehn bo jo lung-e re Ajuba
mmona Silhi.

43Go ejum ajehng ajehng, á jo toono mbang nyi
nde Asa, jol á tikem gbake feere go nkpe. Á limi
nsol nyi jolo go nseenge go esamahr bi Jehova.
Wo ntahk eblom á ranngem, ane soro asi jo lim
ajomjom, fere jo fi insen o.

44 Jehosafati limi elkoono a ntula Isreel.
45 Bada nsol nyehko nyi jolo no ngare nyi

Jehosafati jo fili edi, nsol nyi á limi no, a eko ebta
ji á tibi no, anv bo nyˈnyon go nwer aka nya atul
ba Juda.

46 Á tob kame aneblum ba jo jen asꞌsa ntahk
eblom, bo ji sa no bomo ngare nyi nde Asa jo fili
edi.

47 Ngare nyio ntul awohng awohng jolem go
Edom; Ekpeele ntul ji jo fili edi.

48 Jehosafati kono asohkkahng gbalee re bo jo
ko jen are je go Ofir, jo sol agul, jol nsohkkahng
anyehng anyehng tikem lohng eljen, rannge o
Ejion Gebe.

49 Owo Ahajiya mmona Ehab kehm tongo
Jehosafati re, <<Nong ane ebame jo fing
asohkkahng go aya lim eltum a ane eba, wo
Jehosafati taamem.

50Owo Jehosafati kehm kpoko bo kpa-e kak go
ejahbe ji Devid nde. Fvfo Jehorammmon ewe wo
ko nji etul enye.

Ahajiya Ntula Isreel
51Ahajiyammona Ehab kuumu etul bi Isreel go

elku a nnya ebal nyi Jehosafati jo fili Juda, fvfo á
fili Isreel go nnya ebal.

52 Á limi abꞌbi go esamahr bi Jehova, tibre á jo
jene go abang nya nde abola nnyehn, go abang
nya Jeroboam mmona Nebati, ye ji limi Isreel bo
jo lim abiafem.

53 Á jo loko fere jo jom Baal, fere lim Jehova
Esowo bi Isreel bel erakatahng jang jang ana nde
limi no.

